
ÖNSÖZ

Hilâl-i Ahmer Cemiyeti'nde yıllarca görev yapan ve teşkilâtın yurt 
içi ve yurt dışında pek çok faaliyetlerine katılan Dr. Besim Ömer, yayın-
ladığı Hasta Bakıcılığa Dâir unvanlı eserini "beni doğuran ve emziren ve 
hastalığımda hasta bakıcılık vazifesini gören sevgili validemin ruhuna" 
cümleleriyle bir kadirşinaslık örneği olarak annesine ithaf ve Hilâl-i Ah-
mer Cemiyeti Hanımlar Merkezi üyeleriyle hasta bakıcı hemşire ve öğren-
cilerine hediye etmiştir. 

Besim Ömer kitabını hasta bakıcılık teşkilâtının yetersizliğinden ve 
hastaların lâyıkıyla bakılmadığından bahisle dönemin bilim çevreleri ve 
hekimlerinin yanı sıra kendisinin de yaşadığı zorluklardan yola çıkarak 
sağlık çalışmalarının güzel bir şekilde düzenlenmesi amacıyla kaleme 
almıştır. Avrupa ve Amerika seyahatlerinde hasta bakıcılık mesleğinde 
gördüğü ilerlemeler, Balkan Savaşında sağlık teşkilâtındaki yetersizlikten 
dolayı meydana gelen felâketler, I. Dünya Savaşı yıllarında hastaneleri-
mizde çekilen zorluklar, Salib-i Ahmer'in hasta bakıcılığa verdiği önem 
onun dikkatinden kaçmamıştır. Bu gayeyle daha önceki tarihlerde gerek 
Darülfünun'da ve gerekse kendisinin de beraber çalıştığı Hilâl-i Ahmer 
Cemiyeti'nin Hanımlar Merkezi üyelerine verdiği hasta bakıcılık dersleri 
vesilesiyle, telif ettiği bu eserinin cemiyetin kadın hasta bakıcılık teşkilâtı 
tarafından yürütülecek çalışmalara yardımcı olmasını arzulamıştır.

Besim Ömer eserini beş bölüme ayırmıştır. Birinci Bölüm'de eski 
milletlerde hastalara yardım, fakirler ve acizlerin bakımı, Batı'da ve İslâm 
dünyasında yapılan çalışmalar, ilk hasta bakıcılık teşkilâtının kurulması, 
Salib-i Ahmer ve Hilâl-i Ahmer'in görevlerinin sadece savaşla ilgili ol-
mayıp toplumun bütününü kapsadığı üzerinde durmuştur. İkinci Bölüm'de 
hasta bakıcılığın bir bilim ve sanat olduğunu belirterek kadın hasta bakıcı-
ların taşıdığı öneme değinmiştir. Üçüncü Bölüm'de bizde uygulanan hasta 

bakıcılık faaliyetlerini, hastane ve evlerde verilen hizmetleri, Trablusgarp 
ve Balkan Savaşları sırasında çekilen sıkıntıları ve muharip ülkelerdeki 
hasta bakıcılık teşkilâtlarını anlatmıştır. Dördüncü Bölüm'de hasta bakıcı-
lığın bir ihtisas işi olduğunu ifade etmiştir. Beşinci Bölüm'de hasta bakı-
cılığın toplum ve ülkemiz için taşıdığı ehemmiyet sebebiyle gelecekte şe-
killenmesini ümit ettiği hasta bakıcılık teşkilâtı hakkındaki tekliflerinden 
bahsetmiştir. Ek kısmında ise kadın hasta bakıcıları için Hilâl-i Ahmerce 
düzenlenen diploma töreninde yaptığı konuşmasına yer vermiştir.

Kitapta dikkatimizi çeken en önemli hususlardan biri, Besim Ömer'in 
İslâm dünyasındaki hasta bakıcılık hizmetlerini anlatırken Hz. Peygamber 
zamanında Rüfeyde adlı bir hanımdan söz etmesidir. Rüfeyde'nin özellikle 
Hendek ve Hayber gazalarına katılarak cephede bizzat yaralı mücahitleri 
tedavi ettiğini, gazilere baktığını, hatta sahabeden Saʼd hazretlerinin ok 
isabetiyle yaralanması üzerine onu kendi çadırına götürüp orada baktığını 
söyleyerek İslâm dünyasında ilk hasta bakıcı hanımın Rüfeyde olduğunu 
belirtmesidir. Daha açık bir ifadeyle söylemek gerekirse Besim Ömer'e 
göre, Batı'da Florence Nightingale ne ise bizde de Rüfeyde odur.

Besim Ömer'in hasta bakıcılığın tarih ve teşkilâtını kısaca özetleyen 
bu kıymetli kitabı, bizde bu alanda verilen eserlerin ilki olması bakımın-
dan önem arz etmektedir. Kitaptan günümüz hasta bakıcılarının pek çok 
bakımdan yararlanacaklarını ümit ediyoruz.

Bu vesileyle eserin yayınlanması hususunda emeği geçenlere teşek-
kürlerimi sunuyorum.

Ayrıca eserin hasta insanlarımıza hizmet vermekte sınır tanımayan, 
sabırlı, çalışkan, karanlık geceleri aydınlatan bir fener, yollarını kaybeden-
ler için bir pusula, adreslerini şaşıranlar için bir harita, zorda kalanlar için 
bir sığınak vazifesi gören, bazen müşfik bir anne, bir abla, bir kardeş, bir 
dost, bir arkadaş olan hasta bakıcılarımıza ve konuyla ilgili sağlık çalışan-
larına yararlı olmasını diliyorum.

Prof. Dr. Cevdet ERDÖL
Sağlık Bilimleri Üniversitesi Rektörü

TRANSKRİPSİYON SIRASINDA İZLENEN USUL

Hasta Bakıcılığa Dâir kitabında uygulanan transkripsiyon usulleri 
şöyledir:

ↄ Metin genel olarak 12 puntodur. Dipnotlar 10, indeks 11 puntodur.

ↄ Metnin imlâsı günümüz Türkçe kurallarına uygun hale getirilmeye 
çalışılmıştır. Paragraflar, konu başlıkları ve yan başlıklar mümkün olduğu 
ölçülerde korunmuştur. Konu başlıkları ve an başlıklar koyu puntolarla 
dizilmiştir.

ↄ Osmanlıca metinlerin günümüz harflerine nakli sırasında hafif bir 
transkripsiyon uygulanmıştır. Arapça ve Farsça kelimelerde ayn ʻ , hem-
ze ʼ karakteri ile gösterilmiş, apostrof olarak ( ' ) sembolü kullanılmıştır. 
Arapça ve Farsça kelimelerdeki uzatmalarda küçük harflerde â, î, û; büyük 
harflerde Â, Î, Û şekilleri tercih edilmiştir.

ↄ Yer ve şahıs isimlerinde transkripsiyon uygulanmamıştır. Bu tür 
kelimelerde inceltmeler şapka ˆ karakteriyle gösterilmiştir.

ↄ Rumî tarihlerin Milâdî karşılıkları köşeli parantezde verilmiştir.

ↄ 331, 337 şeklinde yazılan tarihlerin önüne köşeli parantezle [1] 
konarak rakam hem ikmal edilmiş hem de daha rahat anlaşılabilir bir hale 
getirilmiştir. [1]331, [1]337 gibi.

ↄ Osmanlıca metinde unutulan, eksik bırakılan veya hatalı okunan 
kelimeler, tarafımızca düzeltilmiş ve ikmal edilmiştir. Düzeltmeler ve me-
tinde eksik bırakılan kelimeler köşeli parantezde [  ] şeklinde gösterilmiş-
tir. Hatalı okumalarda ise, kelimelerin aslı yazıldıktan sonra yine köşeli 
parantezde doğru okunuşları verilmiştir.

ↄ Her türlü yerli veya yabancı kitap, risale, mecmua vb. basılı eserler 
italik dizilmiştir.

ↄ Batı kaynaklı yer, şahıs, kurum vb. kelimelerin orijinal yazılışları 
verilmiştir.

Doktor Besim Ömer

HASTA BAKICILIĞA DÂİR

–Vâlidemin Rûhuna İthâf–

Hilâl-i Ahmer Cemʻiyeti Hanımlar Merkezi Aʻzâsına

ve

Hasta Bakıcı Hemşîre ve Tâlibelerime Hediye

1337 [1921]



Doktor Besim Ömer

3



Hasta Bakıcılığa Dâir

4

Doktor Besim Ömer

HASTA BAKICILIĞA DÂİR

–Vâlidemin Rûhuna İthâf–

Hilâl-i Ahmer Cemʻiyeti Hanımlar Merkezi Aʻzâsına

ve

Hasta Bakıcı Hemşîre ve Tâlibelerime Hediye

Evkâf-ı İslâmiye Matbaʻası

1337 [1921]

Vâlidemin Rûhuna İthâf

Memleketimizde "hasta bakıcılık teşkîlâtı" fikdânından hastalarımı-
zın hiç de yolunda bakılamadığı Hilâl-i Ahmer Cemʻiyeti'nin teessüsünden 
çok evvel hattâ Mekteb-i Tıbbiyye-i Şâhâne serîriyât sınıflarında iken na-
zar-ı dikkatime çarpıyordu. O zamânlar bu hâlden asıl ve bizzât mütees-
sir, müştekî olanlar muʻallimlerimiz ve hastahânelerde îfâ-yı vazîfe eden 
tabîbler idi.

Bilâhare asker tabîbi sıfatıyla hudûd hastahânelerinin birinde hiz-
met ederken ve Avrupa'dan ikmâl-i tahsîl edip avdetimde Tıb Medresesi 
Vilâdethânesi'nde tedrîsâtım esnâsında ve hâricde hastalarımın emr-i te-
dâvîsinde bizzât maʻrûz kaldığım müşkilât, evvelce Meclis-i Tıbbiyye-i 
Mülkiye ve Umûr-ı Sıhhiye'de aʻzâ ve reîs ve sonra Sıhhiye Müdüriyeti'n-
de müdür-i umûmî bulunduğum hengâmda umûr-ı sıhhiyenin hüsn-i sûret-
le tedvîri için bu bâbda hisseylediğim mahrûmiyet, daha sonra Avrupa'ya 
ve hattâ Amerika'ya seyâhatlerimde hasta bakıcılık mesleğinde gördüğüm 
terakkiyât ve Balkan Harbi'nde fikdân-ı teşkîlâtdan mütevellid felâket, 
Harb-i Umûmî'de hastahânelerimizde çekilen suʻûbet ve en sonra harb 
esnâsındaki seyâhatlerimde düvel-i merkeziye Salîb-i Ahmer Cemʻiyetle-
rinin hasta bakıcılık teşkîlâtına verdikleri ehemmiyet ve mevcûd intizâm 
ve terakkîden teʼmîn olunan sıhhî muʻâvenet ve menfaʻat yalnız nazar-ı 
dikkatimi celb etmiyor, belki bizde bu husûsda da devâm edegelen lâkaydî 
pek ziyâde telehhüfümü mûcib oluyordu. 

Salîb-i Ahmer Cemʻiyeti'nin ilk teessüsünden beri gerek merâkiz-i 
milliyede ve gerek her beş senede bir muhtelif memleketlerde inʻikâd eden 
Beynelmilel Salîb-i Ahmer konferanslarında esâsen kadından ibâret olma-
sına karâr verilen hasta bakıcılık teşkîlâtının hanımlar merkezlerine ter-
kine dâir beyânât ve mukarrerât ve zâten bu karârlardan mukaddem bazı

cemʻiyâtda bir hayli zamândan beri mevcûd emsâl ve icrâât memleketi-
mizde bu vazîfeyi mecâlis-i umûmiyesinde derʻuhde eden Hilâl-i Ahmer 
Cemʻiyeti'nin kadın hasta bakıcılık teşkîlâtına âid teşebbüsâtında Hanım-
lar Merkezi'nin faʻâliyetinden istiʻâne etmesi lüzûmundaki kanâʻatimi 
takviye eylediğinden hasta bakıcılığa dâir yazdığım şu küçük eseri beni 
doğuran ve emziren ve hastalığımda hasta bakıcılık vazîfesini gören sev-
gili vâlidemin rûhuna ithâf ve te’sîsinden beri hizmet ve nezdinde "müşâ-
vir-i fennî" sıfatıyla berâberce îfâ-yı vazîfeye gayret ettiğim Hilâl-i Ahmer 
Cemʻiyeti Hanımlar Merkezi aʻzâ-yı kirâmıyla gerek bu cemʻiyet-i hayri-
ye dâire-i merkeziyesinde ve gerek Dârülfünûn'da verdiğim hasta bakıcılık 
derslerine devâm eden muhterem tâlibâtıma hediye ediyorum. 

Me’mûl ederim ki şu nâçîz tekaddümemi arkadaşlarım ve tâlibele-
rim hanımefendiler ihtirâmâtım ile birlikde kabûl ederler.

Fî 10 Kânûn-ı Sânî 1921

Doktor Besim Ömer

1

ESKİDEN SÛRET-İ MUʻÂVENET VE İMDÂD

Mukaddemâ Akvâm ve Milel‑i Muhtelifede Sûret‑i İmdâd ve Muʻâvenet ‑ 
Mecrûhînin Sûret‑i Nakli ‑ Fukarâyı İhmâl ‑ Fukarâ ve Acezehâneler ‑ Manas‑
tırlar ve Melce’ler ‑ Bir Aralık Müessesât‑ı Hayriye Ruhbân Elinde İdi ‑ Hasta 
Bakıcı Râhib ve Râhibeler ‑ İslâmiyet ve Şefkat ‑ Ehl‑i İslâm'da Müessesât‑ı Hay‑
riye ‑ İlk Hasta Bakıcılık Teşkîlâtı ‑ Salîb‑i Ahmer Cemʻiyeti'nin Teʼsîsi ‑ Muh‑
telif Memleketlerde Hasta Bakıcılık Teşkîlâtı ‑ Hasta Bakıcılık Salîb ve Hilâl‑i 
Ahmer'in En Mühim ve Esâslı Bir Vazîfesidir ‑ Salîb‑i Ahmer ve Hilâl‑i Ahmer 
Cemʻiyetlerinin Vazîfesi Yalnız Harbe ve Mesâib‑i Harbe İnhisâr Etmeyecek, 
Faʻâliyeti Mesâil‑i Sıhhiye‑i İctimâʻiyeyi de Şâmil Olacakdır.

Eskiden, târîh-i kadîmde hastalara karşı muʻâmele pek de rahîmâ-
ne değil idi. Kadîm İbranîler hastalara gayr-ı tâhir nazarıyla bakarlar ve 
emrâz-ı sâriyeye mübtelâ olanları âdetâ şehirlerden, ictimâʻgâhlarından 
hârice çıkarırlar, koğarlar idi. Mevtâ ile temâs eden her şahıs menfûr ve 
müstekreh idi. Yunanîler nezdinde illet, habâset ve şenâʻatden maʻdûd idi. 
Eflâtun gayr-ı kâbil-i tedâvî bir illete giriftâr olan bir sanʻatkârın ölme-
sinden hayırlı bir şey olmayacağını pek âşikâr sûretde beyân ediyor. Eski 
zamânlarda muhârebede mecrûh ve hasta düşenler kargı ve kalkan üstün-
de, omuzlarda taşınır,  bazen kucağa alınır, bazen ata bindirilip bağlanır 
yâhûd bir harb arabasına konulur, bazen de yatak üstünde nakledilir idi. 
Eski adamların kullandıkları bu muhtelif vâsıtalardan maksadları mec-
rûhîn ve merzâyı hattâ emvâtı düşmanın yapacağı ezâ ve cefâdan ve her 
nevʻi tahkîrden kurtarmak ve aynı zamânda emvâtı bir fikr-i dîndârâneye 
lâyık cenâze merâsiminden mahrûm bırakmamak idi.

Kurûn-ı vüstâda ağniyânın tedâvîsine iʻtinâ edilmiş ve fakat bu bâb-
da servet ve nüfûz nazar-ı dikkate alınmışdır. Harb, katl, emrâz-ı sâriye de-
virlerinde hayât-ı beşerin kadr ü kıymeti tamâmen ihmâl edilmişdir. Hele 
fukarânın hayâtı büsbütün mensî ve metrûk bir hâlde bırakılmışdır. Hükû-
metler bu bîçârelerin hastahânelerde iskânı, hânelerinde tedâvîsi, 

bakılması gibi ictimâʻî vezâif-i esâsiye ile iştigâl eylememişdir. Kadîm 
Hindlilerde pek çok zamân evvel seyyahîn ve merzâ için doğrudan doğ-
ruya prenslerin himmeti ile melceʼler küşâd edilmişdir ki bilâhare bunlar 
fukarâhânelere, hastahânelere münkalib olmuşdur. Eski Mısrîler, Yunanî-
ler ve Romalılardan bazıları vakit ve servetlerinin bir kısmını âlâm u ız-
tırâbât içinde olanların teskînine sarf etmişlerse de o vakitler bu hâl herke-
sin takdîr ve tahsîninden ziyâde taʻaccüb ü hayretini mûcib olmakda idi. 
Romalılar zamânında maʻlûllere mahsûs oteller, askerî hastahâneleri teʼsîs 
olundu.

Fukarâ hakkında Hind'de daha evvel mevcûd hiss-i şefkati Hıristi-
yanlık garbda yaymağa başladı. Artık fakîr ve sefîllere muhabbet ve muʻâ-
venet hissi ibrâzı taʻammüm ediyordu. Her tarafda hastahâneler küşâdına, 
manastır civârında melce’ler teʼsîsine başlandı.

Lâkin fukarâ hastalarına etıbbâ ve ruhbân tarafından "merhamet" 
kabîlinden bakılıyordu. Ahlâka âid kânûn zengin ve fakîr hastaya ale's-se-
viye lüzûm-ı muʻâveneti emir ve tavsiye etmekde olmasına rağmen hiçbir 
ictimâʻî kânûn, ağniyâdan biri yâhûd komşu bir râhib tarafından hastahâ-
neye sevk olunmayan yâhûd evinin kapısı bile açılmayan zavallı fakîre 
bir köşede ölmekden başka bir hak vermiyordu. Teşebbüsât-ı şahsiye bazı 
teşkîlât meydâna getirmişse de o vakitler bugünkü gibi "teʻâvün ve tesâ-
nüd" yokdu.

Hastalar, ihtiyârlar, maʻlûller, fakîrler için meydâna getirilen mües-
sesâtın hemen kâffesi Hıristiyan memleketlerinde ruhbân elinde idi. İdâre 
başrâhibde olmak üzere, hasta bakıcılık râhibler ve râhibeler tarafından 
îfâ olunmakda idi. Lâkin bilâhare "Saint Esprit frerleri, Cizvitler vesâir 
ruhbân yavaş yavaş hastaları râhibelere terk ile kendileri etfâlin terbiyesi, 
uzak memleketlerde ahâlîyi tanassura sevk ve teşvîk ile iştigâle başladılar. 
Hastalara bakmakda kadınların erkeklere tefevvuku nazar-ı dikkate alındı-
ğı hâlde râhiblerin bu 

vazîfeyi râhibelere terk etmeleri pek maʻkûl idi. Frerler tımârhâne vesâir 
bazı müessesâtda daha bir hayli zamânlar hasta bakıcı gibi kaldılar. Râ-
hibeler ise Avrupa'nın bazı yerlerinde son zamâna kadar hastahânelerde 
hasta bakıcı gibi îfâ-yı vazîfe ediyorlardı. Lâkin hasta bakıcılığın tecrübe 
ve mümâreseye müstenid fennî ve amelî bir sanʻat olduğu ve hasta bakıcı-
ların iki-üç sene ciddî bir tahsîl görmesi lüzûmu tahakkuk eylediği cihetle 
râhibeler de hastahâneleri bi'l-mecbûriye terk eylemektedirler. Zâten râ-
hibeler sâlik oldukları mezhebe âid kavâʻidi en ibtidâî esâsât-ı sıhhiyenin 
fevkinde addeylediklerinden birçok hizmetlerde tahâreti ihmâl ediyorlar, 
sükût u sükûnet, zulmet ü meskenet kendi vücûduna karşı ihmâl ve hakâ-
ret ile muttasıf bir hayâta serfürû eylediklerinden nûr u ziyânın, harekât-ı 
bedeniyenin şen ve şetâretin, nezâfet-i bedeniyenin lüzûmuna kâniʻ değil-
dirler. Tarîkatları husûsî bir libâs iksâsını mecbûr kıldığından bu esvâbın 
kolları ile mikropların cemʻi ve neşri mümkün olmağla bilhâssa hidemât-ı 
cerrâhiyede kendilerinden istifâde edilememektedir. Hattâ bazı tarîkatda 
olan sörler esnâ-yı tevlîdde bulunmak, erkek çocukları kundaklamak, ve-
lev hâlet-i nezʻde olsun ahlâkı kötü hasta kadınlara bakmak memnûʻdur*.

Vâkıʻâ son zamânlarda râhibelerin "hasta bakıcılık" derslerine 
teʼmîn-i devâmı ile tenvîri ve tarîkatları dâhilinde kendilerine bazı müsâʻa-
dât iʻtâsı sûretinde az çok ıslâhâtda bulunulmuş ise de terakkiyât-ı hâzıraya 
asrın istilzâm eylediği îcâbât-ı fenniyeye tevfîkan daha esâslı tekemmülât 
ve tebeddülât lâzımdır.

İslâmiyet esâsen rahm ü şefkat, muʻâvenet ü muzâheret vesâir his-
siyât-ı rakîka-i insâniye üzerine müessesdir. Fakîre tasadduk, hastaya 
hizmet, âcize ve felâketzedeye muzâheret, ve'l-hâsıl muhtâcîne mâddî ve 
maʻnevî muʻâvenet evâmir ve vesâyâ ve secâyâ-yı İslâmiye'dendir.

* Marc Blatin.

Meyâdin-i harb ü vegâda mecrûh ve bîtâb olanlara muʻâvenet ve hiz-
met etmeğe vücûdunu hasr ve vakfetmiş kadın ve erkek nice fedâkârân-ı 
ümmet târîh-i İslâm'da kayd u tesbît edilmişdir. Açları doyurmak için açı-
lan ve bugün memâlik-i mütemeddine melce’lerine âdetâ numûne teşkîl 
eden imâretler, garîb ve bîkeslere ve muhtâcîn ve mecânîn ve merzâya 
ilticâgâh olan zâviyeler, hânkâhlar, tekyeler, gurebâhaneler, dulhâneler, 
dârüleytâmlar, bîmârhâneler, mâristânlar, dârüşşifâlar… merhamet ü şef-
kat-i İslâmiye'nin en bâriz ve en ulvî birer timsâlidir. Cevâmiʻ-i şerîfenin 
yanı başında tekyelerde gurebâya mahsûs odalar bulunur ve bunlara ilti-
câ edenler ağniyâ tarafından itʻâm olunurdu. Her Müslümân köyündeki 
misâfir odasında dâimâ gelip geçen bir-iki garîb yolcu ve dervîş barınır ve 
bunların maʻîşeti köyce teʼmîn edilirdi.

Bir açı doyurmak, bir çıplağı giydirmek, bir hastaya bakmak… İslâ-
miyet'in esâsında en büyük bir sevâb, en ulvî bir fazîletdir. Evâmir-i celî-
le-i ilâhiyeyi hakkıyla yerine getirmekde kusûr edenlerin günâhları muhtâ-
cîni doyurmakla, dermândegâna hizmet ve muʻâvenetle ve tasaddukla afv 
olunacağı sarâhaten mevʻûd ve bu husûsda saʻâdet-i uhreviye mübeşşerdir.

"Zekât" nâmıyla ağniyâ ve mâldârânın servetinden bir hisse-i musî-
be toplayıp onu "sadaka" nâmıyla fukarâ ve muhtâcîne tevzîʻ ve taksîm 
etmek ve onlara bakmak gibi İslâmiyet'in asıl ve menşe’inde mevcûd olan 
pek yüksek ve pek doğru bir usûl ve esâs on üç asır sonra bugün memâlik-i 
garbiyede "ictimâʻiyûn"un gözlerini açmış ve cemʻiyeti bu yola imâle ve 
sevk etmeğe başlamışdır. Zekât dînen farzdır. İslâm'da "teʻâvün" ve taʻ-
bîr-i diğerle "muʻâvenet-i müştereke"nin esâsını "zekât" ve "sadaka" teşkîl 
eder. Çünkü ağniyâ-yı müslimîn emvâlinin fazlasından zekât nâmıyla alı-
nan kısım muhtâc olan fakîrlere "sadaka" nâmı altında iʻtâ ve tevzîʻ edilir. 
İslâmiyet'in esâsı

zuʻafâya yardım etmek ve onları kavî ve müsavî kılmakdır. Her Müslümân 
şehrinde bir "sadaka mütevellîsi" bulunur ve ağniyâdan aldığı zekât ve sa-
dakayı o şehrin fukarâ ve muhtâcînine derecât-ı ihtiyâcâtına göre âdilâne 
bir sûretde tevzîʻ ve taksîm eylerdi. Merâkiz-i hilâfetde bir "Sadaka Dîvâ-
nı" vardı. Bu dîvân sadakayı:

1) Hiçbir şeye mâlik olmayan fukarâya,

2) Gayr-ı kâfi esbâb-ı maʻîşete mâlik olan mesâkîne,

3) Sadakayı tahsîl ve tevzîʻ eden emîn meʼmûrîne,

4) Kalbleri te’lîf edilenlere,

5) Üserânın iʻâde-i hürriyetine,

6) Borçlu olanlara,

7) Ebnâ-i sebîle, yani yol masrafını tedârükden âciz olan yolculara 
vesâireye bir nisbet-i adâlet dâiresinde taksîm ve tevzîʻ ederdi.

Görülüyor ki İslâmiyet'de "zekât" ve "sadaka" bir emr-i esâsî olduk-
dan başka "teʻâvün"ü teʼmîn için de bu bâbda bir "teşkîlât-ı mahsûsa" var-
dır.

İslâmiyet'de ibtidâ hastahâne, mâristân, dârü'l-merzâ ve umûma 
mahsûs aşhâne, dârüzziyâfe teʼsîs eden Hicretin 88 senesinde hulefâ-yı 
Emeviye'den Velid bin Abdülmelik'dir. Müşârunileyh "meczûm"lar için 
de ayrıca bir melce’ teʼsîs eylemiş idi. Ümerâ-yı Mısır'dan ve aslen Türk 
olan Ahmed bin Tolun Mısır'daki Câmiʻ-i Tolun'u binâ ettiği vakit câmiʻin 
arka cihetinde bir "eczâhâne" ve bir tabîbin emri altında bir "imdâd mev-
kiʻi (dispanser)" teʼsîs eylemiş idi. Ahmed bin Tolun'un 1259 Hicriyesinde 
teʼsîs ettiği "Mâristan-ı Tolunî" her sûretle nazar-ı dikkat ve tahsîni câ-
libdir. "Mâristân", "bîmâristân", "bîmârhâne", "müsteşfâ" vesâir nâmlarla 
yâd olunan hastahâneler inşâsına ehl-i İslâm'da pek çok zamân evvel mü-
bâşeret olunduğu kütüb-i târîhiyede mezkûrdur. Mâristân hem hastahâne 
şeklinde bir müessese-i hayriye ve hem de bir mekteb-i tıbbiyye idi. Ta-
bâbet alel-ekser hastalar üzerinde tedrîs olunuyordu. Hastahânelere tabîb, 
cerrâh, kehhâl, çıkıkçı,



Doktor Besim Ömer

19



Hasta Bakıcılığa Dâir

20

(10) 

kan alıcı gibi ayrı ayrı erbâb-ı ihtisâsdan müteʻaddid zevât taʻyîn olunu[-
yo]r ve her hastalığa ayrı koğuşlar tahsîs ediliyordu. 

Bugünkü usûl üzere her gün tabîb-i müdâvî yanında hasta bakıcılar 
ve eczâcılar olduğu hâlde hastaları birer birer muʻâyene ederek tenbîhât 
ve vesâyâ-yı lâzımede bulunuyordu. Seyyâr hastahâneler İslâm'ın devr-i 
iʻtilâsında muntazam bir sûretde mevcûd idi. Bu hastahâneler ordu nereye 
müteveccih olursa deve ve katırlar üzerinde askeri taʻkîb ederdi. Sultân 
Mahmud bin Muhammed Melikşah ordusundaki seyyâr hastahâne kırk 
deve ile nakledilirdi. 

İslâm'da müessesât-ı hayriye ikiye münkasem olup biri kütübhâ-
ne, misâfirhâne, çeşme, kuyu gibi fukarâ ve ağniyânın müsâvâten intifâʻı 
câiz olan, diğeri de imâret ve vakıf hastahâneler gibi intifâʻı yalnız fu-
karâya tahsîs kılınandır. Müessesât-ı hayriye-i vakfiyenin hîn-i tedkîkinde 
İslâm'da teʻâvünün ne derece mühim esâslara ibtinâ eylediği ve ne kadar 
muntazam ve şümûllü teşkîlât meydâna getirildiği anlaşılır.

Mâristân, bîmâristân nâmı verilen hastahânelerde hastalara ne yolda 
ve kimler tarafından bakıldığına dâir maʻlûmât-ı kâfiye yok ise de fennî 
ve sıhhî nezâfet ve tahâretin ehemmiyeti bi-hakkın takdîr edilmediği ve 
derecât-ı harâretin ve aded-i nabız ve teneffüsün kayıd ve tesbîtine o kadar 
lüzûm görülmediği bir zamânda hasta bakıcılığın bugünkü kadar hâiz-i 
ehemmiyet olamaması biraz da tabîʻî olup hastaya istediği zamân su ve 
gıda vermek ve hasta ağır ise hidemât-ı süfliyesinde muʻâvenet etmekden 
ibâret bir vazîfe kalırdı ki bu da ale'l-ekser alîl ve sakat erkeklere veya 
ihtiyâr kadınlara mahsûs bir iş telâkkî olunurdu. Çok defa hastahânelerde 
kadınlara çamaşır yıkamak, kurutmak ve devşirmek hizmeti gördürülürdü. 

Lâkin hükûmât-ı İslâmiye'de gerek Arab ve gerek Türk kadınlarının 
harb meydânlarında yaralıları tedâvî etmek husûsunda sebkat eden hiz-
metleri pek büyük ve pek çokdur. Meydân-ı harbdeki

yaralıları tedâvî ve mücâhidîne hizmet ve muʻâvenet husûsunda ilk teşek-
kül eden heyʼet-i nisvâniye zamân-ı Hazret-i Peygamberîde "Hendek" ve 
"Hayber" gazâlarında Rüfeydetü'l-Ensariye ve Ümmüyetü'l-Gıfariye (ra-
dıyallahu anhümâ) hazerâtının taht-ı nezâretlerinde bulunanlardır.

Hazret-i Rüfeyde ekseri gazâlarda mecrûhîn-i sahâbe-i güzîni tedâvî 
ve Müslümânlar hakkında ibrâz-ı meâsir-i şefkat ve muʻâveneti hasbeten 
lillah iʻtiyâd etmiş bir sahâbe-i muʻazzama idi. Müşârunileyhâ Hendek 
gazâsında bulunup mecrûhîn-i guzât-ı kirâma bakmışdır. Hattâ Cenâb-ı 
Seyyidü'l-Enbiyâ ashâbdan Saʻd hazretlerinin ok isâbetiyle mecrûh olması 
üzerine Rüfeyde'nin çadırına götürülmesini emir ve oraya ara sıra teşrîfle 
Saʻd hazretlerinin hâtırını istifsâr buyurmuşdur.

Ümmüyetü'l-Gıfariye fenn-i tedâvî-i mecrûhîne vâkıf kadınlar ile 
gelip yaralıları tedâvî eylemek ve mücâhidîn-i Müslimînin hizmetlerine 
muʻâvenetde bulunmak üzere Hayber gazâsına gitmek arzusunu arz ile 
Cenâb-ı Peygamber'den istihsâl-i ruhsat ve icâzet eylemişdir.

Bu hâlde ilk Müslümân hasta bakıcı kadın Hazret-i Rüfeyde ve Üm-
müyetü'l-Gıfariye'dir.

Eski zamânlarda bir hastaya iyi bakmak için fedâkâr ve dikkatli bir 
kadın kâfi zannedilirdi. Bu kadın velev câhil veya ahmak olsun, bu cihet 
hiç nazar-ı dikkate alınmaz idi. Bu sebebden her vâlide çocukları için en 
iyi hasta bakıcı addolunurdu. 

Müstaʻid hasta bakıcıların azîm ve pek müfîd hizmetlerde buluna-
bileceği yakın zamânlarda anlaşıldı. Kırım Muhârebesi'nde İngilizler bu 
ciheti tamâmen isbât eylediler: Muhârebenin ilk senesinde İngiliz has-
tahânelerinde vefeyât yüzde 33'e çıktığı hâlde Fransızlarda yüzde 22'de 
kalıyordu. Bu hal Manş Denizi sevahili ahâlîsini pek ziyâde telâşa verdi. 
Bu sırada idi ki Miss Nightingale isminde fedâkâr bir kız Alman usûlüne 
tevfîkan 

yetiştirdiği bir takım kadın hasta bakıcılarla İngiliz ordusuna yardım et-
mek üzere Londra'dan hareket eyledi. Fransız ordusuna ise Saint Vincent 
de Paul hemşîreleri gönderildi ki bunların her türlü sitâyişin fevkinde olan 
fedâkârlıklarından başka husûsî ve fennî hiç maʻlûmâtları yok idi. Vefeyât 
Fransız ordusunda yine yüzde 22'[de] kaldığı hâlde İngilizlerde yüzde 11'e 
inmiş idi*.

1854'de Kırım ve bilâhare 1859'da Lombardy muhârebeleri "tecâ-
vüzden masûn" cemʻiyât-ı muʻâvinenin ve "bî-taraf" heyʼet-i sıhhiye-i 
muntazamanın teşekkül-i lüzûmunu hissettirdi. Bu teşkîlâtın lüzûmunu ilk 
hisseden zât Solferino Muhârebesi'nde hâzır bulunmuş ve uzakdan mec-
rûhînin günlerce topraklar üstünde nice evcâʻ u ıztırâbât içinde kıvranıp 
kaldığını görmüş olan Henry Dunant'dır. Henry Dunant bu fecâyiʻi yalnız 
seyr u temâşa ile kalmadı, Castiglione kasabasındaki kadınların muʻâve-
neti ile bir imdâd heyʼeti teşkîl ve yaralıları tımâr eyledi. Bilâhare Solferi‑
no Hâtırâtı nâmıyla yazdığı eseriyle bütün memâlik-i mütemeddine insân-
larını heyecâna getirdi. Teskereciliğe ve hasta bakıcılığa vâkıf mutîʻ ve 
münkâd, husûsuyla fedâkâr ve tamâmen "bî-taraf" ve muʻallem gönüllü-
lerin istikbâldeki muhârebelerde büyük hizmet edebilecekleri mefkûresini 
uyandırdı ve merhamet-i insâniyeyi intibâha daʻvet eyledi.

Henry Dunant, Miss Nightingale ve emsâli kadınların hidemâtını 
pek iyi hâtırlıyordu ve hattâ: "Beşeriyete iyilik için kadınlığın teʼsîri pek 
kıymetdârdır. Bu teʼsîr gittikçe tezâyüd edecek ve nâfiʻ semereler verecek‑
dir." diyordu.

Görülüyor ki Henry Dunant'dan evvel Nightingale mecrûhînin yo-
lunda tedâvîsini teʼmîn için icrâât ve fiʻliyâta girişmiş ve yetiştirdiği kadın 
hasta bakıcılarla Kırım Muhârebesi'nde İngiliz 

* Marc Blatin'in Hasta Bakıcılar kitâbından.

ordusunun, daha doğrusu sıhhiyesinin imdâdına yetişmişdir. Dunant 
heyʼet-i sıhhiye-i muntazamanın teşekkül-i lüzûmunu hissettirmiş ve bu 
heyʼetin masûniyetini, bî-taraflığını kabûl ve teʼmîne çalışarak Cenevreli 
diğer rüfekâsı ile birlikde Salîb-i Ahmer / Hilâl-i Ahmer teşkîlâtını mey-
dâna getirmişdir. Miss Nightingale mükemmel bir hasta bakıcı mektebi 
teʼsîs ile maʻlûmâtlı hasta bakıcılar yetiştirdiği gibi İngiltere'de mahdûd 
bir zamân içinde bu fen ve şefkat hemşîrelerinin mevkiʻini, seviye-i ic-
timâʻiyesini yükseltmiş ve haklarında herkesin ihtirâmını celb eylemişdir. 
Bugün fevkalade servet ve mevkiʻ sâhibi kadınlar muʻallem hasta bakıcı 
"trained nurse" unvânına mazhariyetle müftehirdirler. Lord Salisbury ve 
Lord Gladstone'un kerîmelerini burada zikrederiz. Hürmet-i umûmiyeye 
mazhariyet ile birlikde hâle-i hamiyet birçok zekî ve maʻlûmâtlı ve orta 
âilelere mensûb kız ve kadınları bu sanʻat-ı müşfikaya celb eylemektedir. 
Bazen bir hastahânede birâderi tıb talebesi ve hemşîresi hasta bakıcı nâm-
zeti iki kardeşe tesâdüf olunmaktadır.

Mukaddemâ teşebbüsât-ı şahsiye netîcesi bazı emâkin-i hayriye 
meydâna gelmiş idiyse de bugünkü gibi "teʻâvün ve tesânüd-i ictimâʻî" 
mefkûd olduğundan hayrât ve hasenâtda intizâm ve mühim teşkîlât görü-
lememişdir. Bugün cemʻiyet-i beşeriye ve cemâʻat ya pek küçük veya pek 
ziyâde ihtiyâr veyâhûd çok hasta olduklarından dolayı ihtiyâcâtını tesvi-
ye edemeyen aʻzâsına muʻâvenet ile mükellefdir. Burasını herkes biliyor. 
Hatt-ı hareketi ile memleketine nâfiʻ olan her ferd çalışamadığından iʻti-
bâren bir hakk-ı sarîh ve katʻî gibi hükûmetinden, mensûb olduğu bele-
diyeden yiyecek, ekmek, yatacak yer, bakılacak mahal taleb eder. Ancak 
bu takayyüdât ve ihtimâmâtın müdekkikâne ve münevverâne melce’lerin 
münâsib ve muvâfık olması lâzımdır. Her ferd kurûn-ı vüstâda olduğu gibi 
hakkını "merhamet kabîlinden" teseʼül etmez. İşte bu sebebden dolayı bu-
gün her fakîr hastanın hastahânede yolunda bakılmasına hükûmet ve bele-
diyece bir mecbûriyet vardır. Hastahâneden başka 

evlerde hastalara her türlü muʻâveneti teʼmîn için teşkîlât lâzımdır. Dis-
panserler, muʻâyenehâneler ile berâber hastaların evlerinde tedâvîleri için 
hasta bakıcılar sevki, cemʻiyet-i beşeriyenin menâfiʻi iktizâsındandır.

Artık evvelden olduğu gibi hiçbir hizmet "fahriyen" îfâ olunamaz. 
Hastahânelerde gayr-i muʻallem râhibelerin istihdâmı iflâs eyledi. Mâ-
demki fukarâyı tedâvî ettirecek hükûmet ve belediye cemʻiyet-i beşeriye-
dir, artık hasta bakıcı yetiştirmek, maʻâşla istihdâm eylemek ona borçdur. 
Bundan sonra lüzûmu derecede hamiyet ve fedâkârlığı fahrî ve meccânî 
olmak üzere beklemek abesdir. Gerçi bazı zevât tarafından "ücret ile bakıl-
ma"nın hiçbir kıymeti olmadığı iddiʻâ ediliyorsa da İngiltere'de cârî ahvâl 
ve vekâyiʻ iddiʻânın aksini isbât etmişdir. "Hasta bakıcılık" gibi çok defa 
uzun süren bir hizmeti ve her türlü fedâkârlığı istilzâm eden meşakkatli bir 
sanʻatın fahriyen icrâsına intizâr etmemelidir. "Hamiyet" vazîfenin hüsn-i 
îfâsıdır. Memleketimizde "hamiyet" kelimesi maʻnâsı sû-i tefsîr olunuyor. 
Bazen bir meʼmûr ve müstahdemin îfâ-yı vazîfe esnâsında maʻâş veya üc-
ret kabûlü âdetâ hamiyetsizlik addediliyor. Asıl hamiyet memlekete karşı 
derʻuhde olunan vazîfenin bi-hakkın ve vicdânen hüsn-i îfâsına gayretdir. 
Hasta bakıcılık senelerle tahsîle ve mümârese ve tecrübeye mütevakkıf bir 
sanʻatdır. Bu sanʻatın iktisâbında, icrâsında hasta bakıcı bazen sıhhatini, 
hayâtını gâib edebilir. Kıymeti takdîr olunamayan bu ziyâʻa mukâbil is-
tifâde-i mâddiye, teʼmîn-i hayât lâzımdır. 

Efrâdın, heyʼet-i umûmiyenin sıhhatine âid olması cihetiyle bu vazî-
fenin ehemmiyetini takdîr eden hükûmet ve belediyeler memâlik-i muh-
telifede "hasta bakıcı mektebleri" teʼsîs eylemişlerdir. Bu mektebler bazı 
memleketlerde Dâhiliye, bazı mahallerde Maʻârif Nezâreti'ne merbûtdur. 
Bazı şehirlerde hasta bakıcı mektebleri Muʻâvenet-i Umûmiye Müdüriyet 
veya Nezâreti veya Şehremâneti ve belediye tarafından idâre edilmektedir.

Almanya'da "Vatanperver Alman Kadınları Cemʻiyeti" gibi bazı 
cemʻiyât-ı husûsiye-i hayriye tarafından teʼsîs olunan mekteblerden mem-
lekete muktedir hasta bakıcılar yetiştiriliyor. 1866 senesinden beri Alman-
ya'da Augusta Hastahânesi'nde, Darmstadt'da, Hamburg'da, Hannover'de, 
Kassel'de, Frankfurt'da, Kiel'de vesâir büyük şehirlerde hasta bakıcı yetiş-
tirilmektedir. Yalnız hasta bakıcı mektebleri değil, hasta bakıcılara mel-
ce’ler de teʼsîs olunmuşdur. Fransa'da, Paris'de hasta bakıcı mektebleri 
Assistance Publique (Muʻâvenet-i Umûmiye) tarafından idâre edilmekte-
dir. Bazı mahallerde, bazı hastahânelerde hasta bakıcılık tedrîsâtına devâm 
olunuyor. Bu teşkîlât ve teʼsîsatdan maksad sanʻatına bi-hakkın vâkıf hasta 
bakıcı yetiştirmekdir. Bu yolda yetiştirilen hasta bakıcılar hastahânelerde 
hizmet ettikleri gibi bazıları da hâricde serbest icrâ-yı sanʻat etmektedirler. 
Birçok memleketlerde teʼsîs olunan imdâd mevkiʻlerinde hasta bakıcılar 
hizmete âmâde bulunurlar. Harb, muktedir hasta bakıcıların âlât ve edevât 
kadar mühim olduğunu gösterdiği gibi sulh hengâmında da bu türlü teş-
kîlât umûr-ı sıhhiyenin bi-hakkın tedvîr ve ıslâhı için elzemdir.

Hasta bakıcılığa âid olmak üzere bu yolda mülkî ve ihtiyârî veya 
husûsî teşkîlâtdan başka Salîb-i Ahmer / Hilâl-i Ahmer Cemʻiyetlerinin 
teessüsünden sonra işbu cemʻiyât-ı hayriyenin vezâif-i esâsiyesinden 
maʻdûd "heyʼet-i imdâdiye ve muʻâvine" tertîbâtı vardır. Zâten meydân-ı 
harbde bakımsızlık cihetiyle merzâ ve mecrûhînin ahvâl-i süfliyesinden 
mülhem tekâlîfin kabûlü netîcesi teessüs eden Salîb-i Ahmer / Hilâl-i Ah-
mer Cemʻiyetlerinin en büyük gâyesi heyʼet-i muʻâvine-i imdâdiye, hasta 
bakıcı yetiştirmekdir. Mücâdele ve mukâteleye âmâde ordular teşkîl ve 
taʻlîm olunduğu hâlde husûle gelen felâket ve tahrîbâtı, âlâm u ıztırâbâtı 
bir derece tazmîn ve teskîn için teşkîlât-ı lâzımede bulunmamalı mıdır? 
1863 senesinde ictimâʻ eden Beynelmilel

Salîb-i Ahmer Konferansı bu lüzûmu derk ile: "Sulh hengâmında Salîb-i 
Ahmer Cemʻiyetleri, zamânında fâideli olmak için kâffe-i vesâit ile işti-
gâl eylemelidir." karârını vermişdir. Bu cemʻiyet memâlik-i muhtelifede 
beynelmilel ictimâʻâtının hemen cümlesinde hasta bakıcılık teşkîlâtından 
bahis olunduğu gibi 1907 senesinde Londra'da inʻikâd eden Beynelmilel 
Sekizinci Konferans'da:

"Beynelmilel işbu heyʼet, Salîb-i Ahmer Cemʻiyetlerine âid teş-
kîlât-ı sıhhiyenin harb zamânında bi-hakkın îfâ-yı vazîfe etmesi için sulh 
hengâmında şehâdetnâmeli hasta bakıcı yetiştirmek üzere gerek mekteb / 
hastahâne nâmı verilen müesseselerde ve gerek bu maksadı teʼmîn zımnın-
da tahsîs kılınacak hastahânelerde amelî tedrîsâtda bulunulmasını taleb ve 
bu bâbda ısrâr eder" karârını vermiş idi.

Bilâhare Washington'da inʻikâd eden 9. Beynelmilel Salîb-i Ahmer 
Konferansı'nda esâsen Salîb-i Ahmerlerin en mühim vazîfesi sulh zamânın-
da gönüllü "imdâdcı" ve "hasta bakıcı" yetiştirmek ve bu vechile muʻallem 
heyʼet-i imdâdiye ve sıhhiyeyi bi't-teşkîl harb zamânında sevk ve istihdâm 
etmek olduğundan hemen her memleket murahhasları bu bâbda mensûb 
bulundukları cemʻiyetlerin mesâʻîsinden bahsetmişler idi. Salîb-i Ahmer 
hastahânelerine taʻyîn ve lede'l-iktizâ ihtiyât ve ileri hastahânelere sevk 
edilmek üzere hasta bakıcı yetiştiriliyorsa da bunların adedi hiçbir vechile 
bir harb ihtimâli hâlinde kifâyet edemeyeceğinden hasta bakıcılığı sanʻat 
ittihâz eyleyeceklerden mâʻadâ hâhişger hanımlara muhârebe zamânında 
berrî ve bahrî mecrûhîn-i askeriyeye imdâd ve muʻâvenet eylemek üzere 
tedrîsâtda bulunulması dermiyân edilmişdir. Kadınlardan gönüllü heyʼet-i 
imdâdiye ya altı ay bir hastahânede hüsn-i hizmetle "Salîb-i Ahmer hemşî-
resi muʻâvinesi" veyâhûd haftalarca verilen nazarî ve amelî dersleri taʻkîb 
eylemek şartıyla "Salîb-i Ahmer hasta bakıcıları muʻâvinesi"

Miss Florence Nightingale
1910 târîhinde vefât eylemişdir.

Cenevre'de inʻikâd eyleyen ilk Beynelmilel Salîb-i Ahmer Konferansı'ndan 
evvel yaralılara, hastalara bakmakda büyük yararlık ve hattâ Kırım 
Muhârebesi'nde Selimiye Kışlası'nda fevkalâde fedâkârlık göstermiş  

ve hasta bakıcılık teşkîlâtında pek çok hizmeti sebkat eylemişdir.

Vazîfesinde fevkalâde yararlık gösteren hasta bakıcılara verilmek üzere 
Florence Nightingale nâmına ihdâs olunan beynelmilel madalya

Florence Nightingale Madalyası Şehâdetnâmesi

nâmıyla yetiştirildiği bildirilmişdir. Bazı memleketlerde, cemʻiyetin mak-
sadı kadın hasta bakıcı muʻâvinelerinin adedini ziyâdeleştirmek gâyesi 
taʻkîb olunduğundan muhtelif şehirlerde, hattâ şehirlerin muhtelif dâire-i 
belediyelerinde tedrîsât-ı lâzımede bulunulmakda ve tahsîl edenlere askerî 
hastahânelerinde tatbîkât ve ameliyât görmek üzere bir "kâbiliyet şehâdet-
nâmesi" verilmektedir.

Afrika'da Kongo'ya varıncaya kadar bugün hemen hiçbir memleket 
yokdur ki ya hükûmete veya belediyeye veyâhûd Salîb-i Ahmer'e, Hilâl-i 
Ahmer'e âid bir hasta bakıcı mektebi olmasın. Bugüne kadar Salîb-i Ahmer 
Cemʻiyetleri sıhhiye-i askeriyenin muʻâvini olduklarından teşkîlâtlarını 
asıl maksad-ı aslîye yani harb ve felâket zamânında imdâd ve muʻâvenete 
göre tanzîm etmişler idiyse de bazıları daha dûr-endîşâne hareketle hasta 
bakıcılarına daha vâsiʻ tedrîsâtda bulunarak ihtisâslarını da teʼmîn etmiş-
lerdir. Zâten bugün Salîb-i Ahmer Cemʻiyetlerinin vezâifi böyle mahdûd 
bir sâhaya, harb gibi bir ân-ı felâkete münhasır kalmayıp ictimâʻî bir şekil 
ve sûret almakda olduğundan şimdiden teşkîlât-ı lâzımede ve nizâmnâ-
me-i esâsîlerinde "taʻdîlât-ı ictimâʻiye"de bulunulmaktadır.

2
ERKEK HASTA BAKICI, KADIN HASTA BAKICI

Hasta Bakıcılık Bugün Bir Fen, Bir Sanʻatdır. ‑ Hasta Bakıcılık Hastaya 
Su ve İlâc Vermekden İbâret Değildir. ‑ Hasta Bakıcı "Erkek" Olamaz. ‑ Esâsen 
Hasta Bakıcılık Hilkaten, Fıtraten, Hissen, Hasleten Kadına Âiddir. ‑ Artık Her 
Memleketde Hastahânelerde Kadın Hasta Bakıcı İstihdâm Olunuyor. ‑ Harbde 
Kadın Hasta Bakıcılar Cebhe Teşkîlât‑ı Sıhhiyesinde Îfâ‑yı Hüsn‑i Hizmet Ettiler.

"Hasta bakıcı" unvânı bilhâssa hastalara yardım etmek üzere "vakf-ı 
nefs" eyleyen kadın veya erkeğe denilir. Hasta bakıcılık bugün bir fen, 
bir sanʻatdır ki iktisâbı nazarî ve amelî tahsîle mütevakkıfdır. Ameliyât, 
tatbîkât ve mümâresât ve hattâ müşâhedât mahalleri "hastahâne"lerdir. 
İşte bu sebebden dolayıdır ki, Salîb-i Ahmer Cemʻiyetleri "mekteb / has-
tahâne" teʼsîs etmişler ve birçok yerlerde hasta bakıcılık mekteblerini has-
tahânelere rabt ve ilhâk eylemişlerdir. Bu teşkîlâtdan maksad hasta bakıcı 
talebesine hastalara iyi bakabilmek ve onların âlâm u ıztırâbâtını teskîn ve 
şifâlarını teʼmîn ve taht-ı müşâhedeye alınan hastalar hakkında etıbbâyı 
tenvîr maksadıyla kendilerine maʻlûmât-ı lâzıme iʻtâ eylemekdir. Bugün 
hasta bakıcının vazîfesi yalnız hastanın yanında bulunup ona su ve ilâc 
içirmekden ibâret değildir. Hattâ su içirmekde ve ilâc vermekde bile fennî 
pek çok usûller, husûsiyetler vardır. Hemen her an usûl-i müdâvât başka 
bir sûret alıp duruyor ki bunları bilmek, öğrenmek lâzımdır.

Hasta bakıcının kadın veya erkek olmasına gelince; bugün her mem-
leketde erkek hasta bakıcılar gayet mahdûd yerlerde ve bazı husûslarda 
istihdâm olunuyor. İngiltere'de turuk-ı bevliye emrâzına mübtelâ olanlarla 
mecnûnlara erkek hasta bakıcılar bakmaktadırlar. Bugün hasta bakıcı de-
nilince nazarî ve amelî tahsîl-i sanʻat etmiş bir kadın, bir hemşîre anlaşılır. 
Zâten bir hasta bakıcıda aranılan

haslet hiss-i şefkat ve merhamet, sabır ve sebât, hilm ve metânet erkekler-
den ziyâde kadınlarda tecellî etmişdir. Hayât-ı beşerde ilk vazîfe-i tabâbeti 
hiç şübhe yokdur ki kadınlar ihdâs ve îfâ etmişlerdir. Mebnâ-yı muʻallâ-yı 
tabâbetin ilk taşlarını rikkat ve hassâsiyet-i kalbiyenin masdar-ı dâimîsi 
olan benât-ı Havva'nın koyduğunda aslâ iştibâh edilemez. Kadın tabîʻaten 
ve fıtraten "vâlide" olduğundan dâimâ zaʻîfi himâyeye, muztaribi teskîn 
ve tesliyeye mütemâyildir. Zâten cemʻiyet-i beşeriyede kadını büyüten ve 
yükselten de vâlideliğidir ve işte o vâlide hissidir ki kadını daha halîm, 
daha şefîk, daha cesûr ve sebâtkâr kılmaktadır. Bundan dolayıdır ki hasta 
bakıcı fıtraten kadındır ve kadın olmalıdır. Hiç şübhe yokdur ki ilk has-
ta bakıcı fedâkâr bir zevce veya şefkatli bir vâlide idi. Harb hengâmında 
âlâm u ıstırâbâtımızı teskîn ve teşfiye eden kim idi? Her zamân kim idi ise 
yine odur. Yani bir vâlide, bir hemşîre, ve'l-hâsıl bir kadın idi. Dün kim idi 
ise yarın da odur.

Erkek hasta bakıcılar ancak kurûn-ı vüstâ hastahânelerine yakışır. O 
zamân ve hattâ bugün bile bazı mahdûd fikirli adamların zanneyledikleri 
gibi hasta bakıcılık hastaya su ve ilâc vermekden, odasını temizleyip dü-
zeltmekden, yatağını yapmakdan, süflî bazı hizmetlerden ibâret değildir. 
Lâkin münevver geçinen bazı zevât bile hâlâ bir hasta bakıcının maʻnen ve 
mâddeten edeceği hizmeti anlayamıyor. Ulviyâtı, maʻneviyâtı takdîr ede-
meyene ne denilir!

Bugün erkeklerin hasta bakıcılık kadrosundan ihrâcına, bu vazîfeden 
tekâʻüde sevkine sebeb, biri iktisâdî olup tahsîl görmüş erkek hasta bakı-
cıya verilen yevmiyenin, maʻâşın kadın hasta bakıcıdan pek çok yüksek 
olması ve böyle bir fedâkârlığın pek bîhûde addedilmesi, diğeri ve en mü-
himi de kadınlarda hilm ve rikkat, sabır ve dikkatin daha gâlib ve'l-hâsıl 
hasta bakıcılık kâbiliyetinin daha ziyâde olmasıdır. 

Erkek hasta bakıcılarda çok defada huşûnet ve kabalık âsârı hissolun-
makda, işrete inhimâk görülmektedir. Bu bâbda birçok misâller mevcûd-
dur. Hastalık îcâbı hezeyân eden hastalara karşı bazılarının muʻâmeleleri 
pek dürüştânedir. Erkek hasta bakıcı âsâr-ı vahşet göstermese bile hastala-
ra yolunda bakmanın bin türlü teferruʻâtına ehemmiyet vermez yâhûd bu 
gibi şeyleri güçlükle anlar. Hiç şübhe yokdur ki bir hasta bakıcıda aranılan 
kâbiliyet ve mahâret, sabır ve nezâket, hilm ve mülâyemet erkekden ziyâ-
de kadında vardır. Erkeklerin hasta bakıcılık gibi nâzik ve sabır ve hilmi 
müstelzim vezâifi kadınlar kadar îfâ edemeyeceklerini en evvel şimâl ve 
şark ahâlîsi derk ve takdîr eyledi. Almanya'da bu yolda teşkîlât pek ileri 
gitmişdir. İsveç ve Felemenk'de böyle "erkek hilkatı îcâbı daha hadîd, hilm 
ve mülâyemeti istilzâm eden hidemâtda daha savrukdur. İşte bu sebebden 
dolayı erkek hasta bakıcı yetiştirmekle artık iştigâl olunmuyor."

Fî 1869 senesinde Berlin'de inʻikâd [eden] Beynelmilel Salîb-i Ah-
mer Konferansı'nda "Salîb-i Ahmer Cemʻiyetleri kadın hasta bakıcı yetiş-
tirmelidir." karârını vermişdir. Artık hastahânelerde "tımârcı" sınıfı yok-
dur. Onların vazîfesini kadın hasta bakıcılar îfâ ediyor.

Bugün hâlâ erkek hasta bakıcı emrâz-ı bevliye koğuşlarında sonda 
yapmak, tımârhânelerde mecânîni zabt edebilmek üzere istihdâm olunu-
yor. Askerî hastahânelerinde son zamâna kadar erkek hasta bakıcılar kul-
lanılıyordu. Lâkin son harbde cebhelerde bile kadın hasta bakıcıların ibrâz 
eyledikleri fedâkârlıklar şâyân-ı zikir ve tebcîldir.

3

BİZDE HASTA BAKICILIK

Daha Birçok Hastahânelerimizde Hasta Bakıcılar Hademeden İbâretdir. ‑ 
Tımârcı ve Cerrâhlar ‑ Evlerimizde Hasta Bakıcılığı Vâlide ve Hemşîrelerimiz, 
Zevcelerimiz Îfâ Ederler ‑ Tıb Fakültesi'nde Serîriyâtlarda Bile Vaktiyle Hasta 
Bakıcı Yok İdi ‑ Âilelerde Hasta Bakıcılık Edenler ‑ Trablusgarb Muhârebesi'nde 
Teşkîlâtsızlık Yüzünden Çekilen Müşkilât – Amerika'da Hasta Bakıcılık ‑ Balkan 
Harbi'ndeki Müşkilât ‑ Hilâl‑i Ahmer Cemʻiyeti Dâire‑i Merkeziyesinde ve Dâ‑
rülfünûn Konferans Salonu'nda Hasta Bakıcılık Tedrîsâtı ‑ Hilâl‑i Ahmer Hanım‑
lar Merkezi'nin Hasta Bakıcılık Tahsîli İçin Osmanlı Hanımlarına Beyânnâmesi 
‑ Teşebbüsâta Muhâlefet ‑ Hasta Bakıcılık Üniforması ‑ Muhârib Memleketlerde 
Hasta Bakıcılık Teşkîlâtı ‑ Samariten Teşkîlâtı ve Dersleri

Memleketimizde hasta bakıcılığa dâir beyânâtım bi'l-mecbûriye 
müşâhedâtıma bir dereceye kadar şahsî maʻlûmâta istinâd edecek ve otuz 
seneyi mütecâviz hayât-ı tabâbetime âid olacakdır. Yakın zamâna kadar ne 
hastahânelerde ne de evlerde hasta bakıcı ile hademe tefrîk olunmuyordu. 
Bugün bile pek çok yerlerde öyledir. Hattâ iddiʻâ edebilirim ki hâlâ nâdir 
bazı etıbbâ nezdinde hasta bakıcının edebileceği hizmet aslâ takdîr olunamı-
yor, câhil ve maʻlûl efrâd kadın ve muʻallem hasta bakıcılara tercîh ediliyor.

Birçok hastahânelerde "hasta bakıcı" nâmı verilen hademe hâlâ ko-
ğuşları süpürür, her türlü temizliği yapar, aynı zamânda hastaların yatak-
larını düzeltir ve onlara yemeklerini, iktizâsında ilâclarını içirir. Zâten es-
kiden hasta bakıcılık vazîfesi de bundan ibâret değil mi idi? Mukaddemâ 
hastahânelerde "tımârcı" ve "cerrâh" nâmı verilen bir sınıf daha var idi 
ki bunların vazîfesi yaraları çok defa merhem ve fitil ile tımâr etmekden, 
sülük yapıştırmakdan, tenkıye eylemekden ibâret idi. Bunların maʻlûmâtı 
ne kadar eksik idiyse pâyeleri nisbeten yüksek, maʻâşları o kadar dolgun 
idi. Tımârcıların çoğu bir tarafa mensûb eski bir emekdâr ve bazıları bir 
hastahânede evvelce hademelik etmiş kudemâdan bir "işgüzâr" idi. Asıl 
cerrâhlar ise maʻlûmâtları pek sathî

ve noksân eski tımârcılardan birer "cerrâh-ı nâmdâr" idi. Mukaddemâ Tıb-
biyye-i Askeriye'nin ilk zamân-ı teʼsîsinde ayrıca bir cerrâhhane var imiş. 
Bir aralık Haydarpaşa'da askerî hastahânesinde etıbbâ-yı askeriyeye muʻâ-
venet ve bazı müstaʻcel ve çâresiz ahvâlde âdetâ icrâ-yı sanʻat edebilmek 
üzere şimdiki "Küçük Sıhhiye Mektebi" programına az çok karîb sıhhiye-i 
askeriye tarafından bir nevʻ mekteb küşâd edilmiş ve meʼzûnîne şehâdet-
nâme bile verilmiş idi. Bu mektebden meʼzûn olanlar hasta bakıcı, tımârcı, 
hele cerrâhdan çok yüksek idiler. Bilâhare bu teşkîlât Tıb Fakültesi'nin 
ısrârı üzerine ilgâ olundu. Her halde ben bu teşkîlâtı ve Tıbbiyye-i Askeri-
ye'de "tımârcılık" ve "cerrâhlık" imtihânlarını hâtırlıyorum ki nâmzedlerin 
çoğu son zamânlarda serîriyât-ı hâriciyede îfâ-yı vazîfe eden onbaşılar, 
hademeler idi.

Hâricde, evlerde hastalara bakanlar efrâd âileleri idi. Hasta çocuk-
lara, vâlideleri bazen peder ve birâderleri veya hemşîreleri ve müteehhil 
olanlara zevceleri bakar idi. Bugün de zanneder isem hemen çok defa 
böyledir.

Hepimiz pek iyi hâtırlarız ki küçüklüğümüzde her hastalanışımızda 
yatağımızın başucunda o şefîk vâlidemizi veya hemşîremizi görür idik. 
Ehemmiyetli, ehemmiyetsiz hastalandığımızda içinde bazı nâfiʻ nebâtât 
olduğu hâlde güneşde uzunca bir müddet bırakılmış zeytinyağı ile arka-
mızı ve omuzlarımızı, harâretli zamânlarımızda kokulu sirke ile ellerimizi 
ve ayalarımızı ve tabanlarımızı ovan, ıhlamur ve hatmi menkûʻu içirerek 
ve ayaklarımızı sıcak suya koyup terleten ve bu sûretle dâimâ imdâdımıza 
koşan ve tabîbin evâmirini harfiyen icrâya savaşan o sevgili vâlidelerimiz 
değil mi idi? Bu şefîk ve muhterem hasta bakıcılarımızı nasıl unuturuz?

Her âilede hasta bakıcı ya vâlide ya hemşîre veyâhûd zevce idi. En 
vahîm hastalıklarımızda bile bakılmak üzere hâricden

yabancı birinin celb ve daʻvet edildiği hemen hiç vâkiʻ değildi. Zâten bu 
husûsda iʻtimâda şâyân, maʻlûmâtlı ve sâhib-i sanʻat ve izʻân hemen hiç 
kimse de yokdu. Hastalık uzun sürse de vâlide yine hastasına bakmağa ça-
balar, efrâd-ı sâire-i âile ise vâlideyi râhatlandırmak üzere bazen geceleri 
nevbet beklerdi. Hastasına bakmak üzere hâricden birinin celb ve daʻvetini 
ne bir vâlide ve ne bir hemşîre kabûl eder ve böyle bir teklîfi bile haysi-
yet-şiken bulur idi. Hattâ hâlâ da böyledir.

Hiç şübhe yok ki hastalara cân u gönülden bakılıyor, her türlü şefkat 
ve samîmiyet, hilm ve rikkat gösteriliyordu. Vâlide, hemşîre ve zevceden 
daha fedâkâr kim olabilir?

Fakat âilesi olmayan kimsesiz hastalara kimin tarafından ve nasıl 
bakılıyordu ve hâlâ da nasıl bakılıyor?

Fî 1885 senesinde Serfice'de asker tabîbi sıfatıyla ihtiyât hastahâ-
nesinde îfâ-yı vazîfe ederken yakalandığım tifo hastalığından esîr-i firâş 
bulunduğum esnâda bana bakan fedâkâr meslekdaşlarım ile Yanya'dan 
koşup gelen sevgili merhûm pederim ve İstanbul'dan yetişen büyük azîz 
kardeşim olmuşdur. Meslek-i tabâbete mensûb bir hastanın yolunda bakıl-
masındaki müşkilât ve hattâ adem-i imkân nazar-ı dikkate alındığı hâlde 
mesʼelenin ciddiyet ve ehemmiyeti anlaşılır.

Fî 1883-1884 senelerinde o zamân Tıb Fakültesi addolunan Mekteb-i 
Tıbbiyye-i Şâhâne'nin serîriyât sınıflarında bulunduğum esnâda hastahâ-
nelerde ameliyât-ı cerrâhiye-i mühimmenin hammâmda icrâ edilmekde 
olduğu hengâmda hastaların bakımsızlık yüzünden dûçâr oldukları sefâlet, 
muʻallimlerimizin ve cerrâhlarımızın (o zamân operatör unvânı yokdu) 
tecrübe-dîde ve şehâdetnâmeli hasta bakıcıların fikdânından dolayı maʻrûz 
kaldıkları müşkilât hâlâ hâtırımdadır. 1885 senesinde Yunan hudûdundaki 
tahşîdât-ı askeriye esnâsında Alasonya ve Serfice hastahânelerinde asker 
tabîbi sıfatıyla îfâ-yı vazîfe ederken hastalara hizmet ve ihtimâm efrâd-ı 
maʻlûle-i askeriyeye bırakıldığı cihetle

bakımsızlık, bilgisizlik, tabâbete iʻtikâdsızlık ve etıbbâya iʻtimâdsızlık yü-
zünden verilen zâyiʻâtı hiçbir vakit unutamayacağım. Serfice'de üç-dört 
yüz yataklı bir ihtiyât hastahânesinde eczâcılık vazîfesi de dâhil olmak 
üzere diğer bir refîkim ile hizmet ederken tifolular koğuşunda hastaların 
birer birer irtihâli nazar-ı dikkatimi celb etmekle teftîşâtımda hastaların 
yastıkları altından ekmek, soğan ve külbastı parçaları bulmuş ve bu vechi-
le evlâd-ı vatanın "hasta bakıcı" nâmı verilen ve çoğu kör ve topal ve'l-hâ-
sıl "iʻtikâdları olmayan hekîmlerin hastaları açlıkdan öldürmek istedikleri" 
zehâbında ve "cân boğazdan gelir" darb-ı meselinin taht-ı telkîninde olan 
efrâd-ı câhilenin kurbânı olageldiklerini görerek pek ziyâde dilhûn olmuş 
idim.

Fî 1885-1889 senelerinde Paris'de ikmâl-i tahsîl eylediğim esnâda 
hastahânelerde mekteb ve tahsîl görmüş hasta bakıcıların takayyüdâtından 
etıbbâ ve merzânın ne derece istifâde eyledikleri ve bazı hastahânelerde 
hâlâ kalan râhibelerin yerlerine hasta bakıcı mekteblerinden meʼzûn "şehâ-
detnâmeli" kadınların ikâmesiyle teʼmîn olunan fevâid ve muhassenât, Pa-
ris'de Hôtel Dieu Hastahânesi'nde henüz îfâ-yı vazîfe eden râhibelerin pek 
ağır hastalara devâ iʻtâsından ziyâde dînî bazı âdâta tevessülleri dolayısıyla 
muʻallimler tarafından vâkiʻ olan tenkîdât nazar-ı dikkatimi celb etmiş idi.

Fî 1887'de Londra'ya azîmetimde hastahânelerde gördüğüm intizâm 
ve nezâfetin ve hastalara karşı hüsn-i muʻâmele ve takayyüdün her sûretle 
mümtâz ve fedâkâr hasta bakıcılara âid olduğuna kanâʻat ve Miss Nightin-
gale tarafından teʼsîs olunan Hasta Bakıcılık Mektebi'ni ziyâretimde her 
sûretle takdîre şâyân teşkîlâta hayret eylemiş idim.

Fî 1889'da İstanbul'a avdetimde gerek Mekteb-i Tıbbiyye-i Şâhâ-
ne'de serîriyâtlarda ve gerek hâricde husûsî hastaların tedâvîsinde talebelik 
zamânımda olduğu gibi gördüğüm bakımsızlık pek çok

teessüf ve telehhüfümü celb eyliyordu. Hastahânelerimizde hastalar câhil 
kaba, haşîn ve terbiyeden ârî erkek hademeye mevdûʻ, hâricde ise hasta-
ların bakımı kemâ fi's-sâbık efrâd-ı âileye muhavvel idi. Hasta bakıcılık 
yalnız şefîk ve fakat câhil vâlide veya zevce veyâhûd Beyoğlu'nda kimse-
siz Rum kadınlarına mahzâ bir iş bulmak üzere teşkîl olunup sırf nazarî ve 
sathî maʻlûmât iʻtâsıyla yetiştirilen acûze ve câhile kokonalar tarafından 
îfâ olunuyordu.

Avdetimde Tıbbiyye-i Şâhâne'de tüllâb-ı tıbba fenn-i kıbâleyi tedrîs-
den gayrı ebelerin de taʻlîmini derʻuhde eylediğim hengâmda kâbilelerin 
en mühim vazîfesinin hasta bakıcılıkla alâkadâr olduğunu nazar-ı dikkate 
alarak müddet-i tahsîllerinin birinci senesini hasta bakıcılığa tahsîs eyle-
dim. O zamândan beri ebelere fen ve sanʻat bu yolda tedrîs edilmektedir. 
İşte Tıb Fakültesi'nde "hasta bakıcılık" teşkîlâtı bu zamândan başlar.

Fî 1907 senesinde hükûmet ve Hilâl-i Ahmer Cemʻiyeti (ki o zamân-
ları cemʻiyetin yalnız ismi var idi) tarafından Londra'da ictimâʻ eden Bey-
nelmilel Salîb-i Ahmer Konferansı'na murahhas olarak azîmetimde hasta 
bakıcılığın İngiltere'de terakkîsine ve pek çok fedâkârlığı müstelzim bu 
sanʻat müntesibîninin ahlâken teʻâlîsine pek büyük hizmet eden Miss Ni-
ghtingale'in bir gün konferans salonuna vürûduyla kâffe-i murahhasîn ve 
züvvârın ibrâz ve ızhâr eylediği âsâr-ı ihtirâm ve hasta bakıcılık teşkîlâtına 
dâir kongrenin karârıyla âlem-i medeniyet ve tabâbetin bu sanʻatı sûret-i 
takdîri hayretimi mûcib olmuşdu.

Fî 1911 senesinde Trablusgarb Muhârebesi'nde Hilâl-i Ahmer 
Cemʻiyeti'nin sevk eylediği heyʼet-i sıhhiyenin hîn-i teşkîlinde hasta bakı-
cı tedârükünde maʻrûz kaldığımız müşkilât ve murahhasımız Doktor Ke-
rim Sebati Beyefendi'nin Garyan ve Aziziye'de sıhhiye efrâdı ve teskereci 
teşkîlâtındaki himmet ve gayreti hâtırımdadır. 

Aynı sene Washington'da inʻikâd eden Beynelmilel Salîb-i Ahmer 
Konferansı'na Hükûmet-i Osmaniye ve Hilâl-i Ahmer Cemʻiyeti tarafın-
dan murahhas sıfatıyla Amerika'ya azîmetimde New York ve Washington 
şehirleri hastahânelerinde muʻallem hasta bakıcıların hastalara göster-
dikleri takayyüd ve ihtimâmın ciddiyet ve mükemmeliyet ve intizâmı ve 
Amerika'da hasta bakıcı mekteblerinin adedi ile maʻlûmât ve ahlâkiyât ve 
âilece yüksek kızlardan teşkîl olunup köylere, evlere varıncaya her tara-
fa yayılan heyʼet-i sıhhiyeden edilmekde olan istifâde hayretimi ve aynı 
zamânda memleketimizin küçük bir himmet ve fakat ciddî bir azîm ve 
gayret ile yapılabilecek bu gibi icrâât-ı sıhhiyeden mahrûmiyeti pek ziyâ-
de teessüfümü mûcib olmakda idi. Amerika'da hastaların takayyüdâtını 
teʼmînden gayrı umûr-ı sıhhiyede etıbbânın vezâifine muʻâvenet maksa-
dıyla husûsî hasta bakıcı yetiştirilmektedir. Amerika Salîb-i Ahmeri'nin 
hasta bakıcı teşkîlâtında icrâât ve muʻâvenâtı hayret-fezâdır.

Amerika'dan avdetimde konferans müzâkerâtından ve hasta bakıcılık 
hakkında ittihâz olunan mukarrerâtından bâhis Hilâl-i Ahmer Cemʻiyeti'ne 
takdîm eylediğim matbûʻ raporda bilhâssa Salîb-i Ahmer ve Hilâl-i Ah-
merlerin teşkîlât-ı sıhhiye husûsunda vezâifine dâir heyʼet-i merkeziyenin 
nazar-ı dikkatini celb etmek istedim ve Hilâl-i Ahmer Cemʻiyeti Hanımlar 
Merkezi'ne Amerika'da köy hasta bakıcılarına kadar her türlü hasta bakıcı 
üniformalarını getirdim. Konferansda söz alan hemen her memleket Salî-
b-i Ahmer murahhasları teʼsîs edilen hasta bakıcı mekteblerinden bahis ve 
yetiştirilen hasta bakıcıların adedini zikretmekde idiler. Hattâ o zamânlar-
da henüz teşekkül eden "Siyam Salîb-i Ahmer Cemʻiyeti" murahhası bile 
icrâât ve faʻâliyet husûsunda yalnız teʼsîs edilen hasta bakıcı mektebinden 
bahis ve bu mektebin fotoğrafîsini ibrâz eylemiş idi.

Acaba Hilâl-i Ahmer Cemʻiyeti yakın bir zamânda inʻikâd edecek 
olan Beynelmilel Salîb-i Ahmer Konferansı'nda hasta bakıcı mektebinden 

ve yetiştirdiği hasta bakıcıların adedinden bahsedebilecek midir?

Gerçi Hilâl-i Ahmer Cemʻiyeti Meclis-i Umûmîsi hemen ikinci ve 
üçüncü celse-i inʻikâdında hasta bakıcılığın ehemmiyetini takdîr ile bir 
"mekteb / hastahâne" teʼsîsine karâr vermiş ve lâzım gelen tahsîsâtı kabûl 
ve iʻtâ eylemiş idiyse de maʻatteessüf bugüne kadar hiçbir şey yapabilme-
nin imkânı bulunamamışdır!

Balkan Harbi zuhûrunda Hilâl-i Ahmer Cemʻiyeti'nin İşkodra'ya 
varıncaya kadar muhtelif cebhelere, mahallere sevk etmek üzere bir hay-
li hastahâne levâzımı ızhâr eylediği zamân heyʼet-i sıhhiye teşkîlinde ve 
hasta bakıcı tedârükünde maʻrûz kaldığı müşkilât o zamân îfâ-yı vazîfe 
edenlerin hâtırında olsa gerekdir. Hasta bakıcı ve idâre meʼmûrları gaze-
telerde münderic iʻlânât üzerine bulunabilmişdi. Hâlbuki hasta bakıcılık 
maʻlûmât ve ameliyâtı ve fedâkârlığı müstelzim bir sanʻat, idâre meʼmûr-
luğu da kezâ hiç olmazsa bir sene tederrüsü ve mümâreseyi îcâb ettiren 
bir meslek olduğundan öyle sümme't-tedârük bu hasta bakıcılık ve idâre 
meʼmûrluğu teşkîlâtı hemen tamâmen iflâs eylemiş idi. Değil vilâyetlerde 
ve pâyitahtdan uzak mahallerde, hattâ İstanbul'da teʼsîs olunan hastahâ-
nelerde erkek hasta bakıcılardan hemen hiç istifâde olunamadı. Bazıları 
fennî olmakdan ziyâde müşfikâne bir fedâkârlık ile îfâ-yı hizmet etti iseler 
de esâsen meslekden olmadıkları cihetle kendilerinden büyük bir fâide gö-
rülemedi. Dârülfünûn binâsında Hilâl-i Ahmer Cemʻiyeti tarafından teʼsîs 
olunan hastahâneye fahrî arz-ı hizmet ve fedâkârâne gayret eden Dârül-
fünûn talebesi bile meslekden yetişen hasta bakıcılar gibi bi'l-etrâf îfâ-yı 
vazîfe edemediler.

Hulâsa: İddiʻâ edebilirim ki, Balkan Harbi'nde müessesât-ı sıhhi-
yemizde hasta bakıcılık teşkîlâtının fikdânı pek ziyâde hissedilmiş ve bu 
noksân-ı sıhhî bir hayli zâyiʻâta sebebiyet vermişdir. Hilâl-i Ahmer



Doktor Besim Ömer

57



Hasta Bakıcılığa Dâir

58

(28)

Cemʻiyeti her nevʻ malzeme-i sıhhiye tedârükünde hiç müşkilâta maʻrûz 
kalmadı. Gerçi cemʻiyetin yakın bir zamânda teessüsü cihetiyle müstah-
zarât-ı evveliyenin fikdânından dolayı bir hayli saʻy ü cehd sarfına mec-
bûriyet elverdiyse de yine her şeyin, her malzemenin tedârük ü ihzârı kâbil 
olabildi. Yalnız, asıl ve vazîfe-i esâsiye-i sıhhiyesi olan hasta bakıcılık teş-
kîlâtına muvaffak olunamadı. Çünkü bu teşkîlât ticâret ve teʼmîn-i vâri-
dât, istihzârât ve mübâyaʻât ile değil, azim ve karâr ve ısrâr ile meydâna 
gelir. Gerçi zamânın ehemmiyeti yok değil ise de harb esnâsında kısa bir 
müddetde birçok hasta bakıcı yetiştirilmesi imkânını vekâyiʻ gösterdi. Av-
rupa'da harb, hissiyât-ı milliyeyi feverân ve galeyâna getirmekle birçok 
muhterem âilelere mensûb kız ve kadınları hasta bakıcı gibi kaydolunma-
ğa teşvîk ve hasta bakıcılığa lâzım mümâreset ve tatbîkât ve ameliyâtı kısa 
bir müddetde vâsiʻan teʼmîn eyledi. Harb zamânında üç-dört ay nazarî tah-
sîl ve fakat birçok vekâyiʻ müşâhedesi ile iktisâb-ı maʻlûmât ve ameliyât 
eden hasta bakıcılardan ne kadar istifâde olundu! Her memleketde, hemen 
her dâire-i belediyede her cemʻiyet merkezlerinde dersler açıldı. Bu yolda 
yetiştirilen kadınlara tasdîknâmeler, şehâdetnâmeler verildi.

Bizde hasta bakıcılık teşkîlâtının sebeb-i teehhuru hâlâ birçoklarının 
hattâ bazı etıbbânın memleketimizde kadından ziyâde erkek hasta bakıcı 
yetiştirilmesi münâsib olacağı ve bazılarının da efrâd-ı gayr-ı müsellaha 
daha doğrusu maʻlûlenin bu vazîfeyi daha "hüsn-i sûretle (?!)" îfâ edeceği 
fikri ve zehâbıdır. Balkan Harbi'nde yaralı askerlerimize yardım ve hiz-
met etmek üzere Rusya'dan Türk ve Müslümân kızlarının memleketimi-
ze vürûdu ve bu hanımların Hilâl-i Ahmer Cemʻiyeti hastahânesine tahvîl 
olunan Kadırga Serîriyât-ı Vilâdiyesi'nde fedâkârâne hidemâtı birçokları-
nın nazar-ı dikkatini celb etmiş ve kadınlarımızdan bu yolda istifâde edi-
lebileceği

fikrini vermişdir. Zâten Rusya'da 1868'den beri hasta bakıcılık teşkîlâtı 
hemen tamâmen kadınlara mevdûʻdur. Rus Salîb-i Ahmeri'nin vüsʻat-i 
faʻâliyetinde kadınların pek büyük dahli olmuşdur (Saint George şefkat 
hemşîreleri).

Rusya ve Japonya Muhârebesi'nde Japon Salîb-i Ahmeri Cemʻiye-
ti'nin târîhini ve az zamân zarfında terakkiyât ve teşkîlâtına dâir neşrolu-
nan bazı âsârı mütâlaʻa ederken kadınların bâ-husûs münzeviyâne hayât-
larına müteʻallik âdât ve anʻanâta rağmen her türlü ve bilhâssa teşkîlât-ı 
medeniye ve sıhhiyede muvaffakiyâtı nazar-ı dikkatimi celb etmiş ve bu 
terakkiyâtın memleketimize zamân ve suver-i tatbîki beni düşündürmüş-
dü. Balkan Harbi esnâsında müessesât-ı sıhhiyemizde hasta bakıcılık teş-
kîlâtının fikdânı cihetiyle pek bâriz olan zâyiʻâta ve bilhâssa Rusya'dan 
gelen hem-ırk ve dîn münevver hanım kızlarımızın fedâkârâne hidemât 
ve muvaffakiyeti beni Japonya'da ilk kadın hasta bakıcı yetiştirilmesinde-
ki usûlün tatbîkine ve derhâl Hilâl-i Ahmer dâire-i merkeziyesinde mem-
leketimizin en maʻrûf âilelerine mensûb hanımefendilere hasta bakıcılık 
tedrîsâtına sevk eylemiş idi. Tedrîsâtımı daha kanâʻat-bahş bir hâle getir-
mek için inʻikâsât-ı ziyâiyeye, model ve edevât ve âlât-ı muhtelife irâesine 
mürâcaʻat ve diğer cihetden terakkiyât-ı hâzırayı câmiʻ bir kitâb tabʻ u neş-
rine mübâşeret eyledim. Tedrîse başladığım hengâmda idi ki Balkan Har-
bi'nde hasta bakıcılık teşkîlâtındaki noksânı gören Fransız Salîb-i Ahmer 
Cemʻiyeti erkân-ı esâsiyesinden "Fransa Kadınları Heyʼet-i İttihâdiyesi" 
tarafından bir murahhas iʻzâm olunmuşdu. Bu murahhas Beyrut'da teş-
kîlâtda bulundukdan sonra İstanbul'a gelerek Beyoğlu'nda Union França-
ise'de Fransız sefîresinin himâyesinde bir Hasta Bakıcılık Mektebi küşâd 
ve altı hafta süren bu tedrîsâtı müteʻâkib "kâbiliyet şehâdetnâmesi" tevzîʻ 
eylemiş idi. Yine bu sıralarda idi ki Ermeni ve Musevî cemâʻatleri etıbbâsı 
tarafından da hasta bakıcılık tedrîsâtına başlanmış idi.

Hilâl-i Ahmer Hanımlar Dâire-i Merkeziyesi'nde hasta bakıcılık ted-
rîsâtına hemen altı ay devâm ve taʻkîm ve tımâr vesâir husûslarda Kadırga 
Hastahânesi'ndeki vesâit-i tedrîsiyeden istifâde eyledim. Tedrîsât nihâye-
tinde Tâlibât-ı Sıhhiye-i Askeriye Riyâseti ve Hilâl-i Ahmer Cemʻiyeti ta-
rafından müntehab bir heyʼet-i mahsûsa-i mümeyyize tarafından imtihân 
edilmiş ve tertîb ve tabʻ olunan şehâdetnâmeler Hanımlar Merkezi reîse-i 
fahriyesi devletlü ismetlü başkadın efendi hazretleri tarafından sâhibleri-
ne yeden be-yed iʻtâ edilmek sûretiyle bir resm-i bihîn icrâ olunmuşdur. 
Garîbdir ki bu yolda zarîf bir şekilde matbûʻ şehâdetnâme iʻtâsını muʻâ-
haze edenler ve resm-i bihîni zâid görenler olmuşdur!.. Hâlbuki nice Os-
manlı ve Müslümân hasta bakıcı hanımlarına ilk defa olarak Hilâl-i Ahmer 
Cemʻiyeti Hanımlar Merkezi reîse-i fahriyesi devletlü ismetlü başkadın 
efendi hazretleri tarafından yeden be-yed şehâdetnâme iʻtâsı merâsimi bu 
cemʻiyet-i hayriye târîhinde bir hatt-ı zerrîn ile kaydolunmağa lâyıkdır. 
Daha garîbi "hasta bakıcılık" tedrîsâtıyla meydâna gelip taşbasmasında 
bastırılan ve tâlibâta meccânen tevzîʻ olunan kitâbın Hilâl-i Ahmer Cemʻi-
yeti tarafından hurûfât ile tabʻına Fen Komisyonunca maʻa't-takdîr verilen 
karârın o zamânki heyʼet-i idâre tarafından "kâğıd piyasasının gâlî olması 
cihetiyle kitâbın tabʻı baʻde'l-harb nazar-ı dikkate alınacağı" sûretine tah-
vîlidir ki mesʼelenin heyʼet-i merkeziyeye vazʻında harbde hasta bakıcılık 
vezâifine dâir Türkçe bir eser olmadığından kitâbın takdîri ve tabʻının it-
tifâk-ı ârâ ile karârgîr olmasıdır.

Fî 1913-1914 senelerinde Dârülfünûn Konferans Salonu'nda hanım-
lara serbest dersler küşâd edilmiş ve muharrir-i âcize de kadınların hıf-
zıssıhhatine dâir tedrîsât ihâle olunmuş idi. Eskiden beri memleketimizde 
kadın irfânının mühim bir âmil-i terakkî olacağına îmân edenlerden bu-
lunduğum cihetle bu dersi maʻa'l-iftihâr kabûl ve hıfzıssıhhate dâir umûmî 
maʻlûmâtdan başka bilâhare harb dolayısıyla 

mebâhisi hasta bakıcılığa tahvîl eyledim ve beş ay kadar tedrîsâtda buluna-
rak inʻikâsât-ı ziyâiye ile ezhânı tenvîre çalışdım. Derslerime devâm eden 
hemen üç yüze karîb hanımlardan birçoğu Harb-i Umûmî'de muhtelif has-
tahânelerde îfâ-yı hüsn-i hizmet eylemişlerdir. Harbi müteʻâkib bunlardan 
bazıları nazarî tederrüsünden sonra üç-dört sene hastahânelerde hizmet 
ile mümâresât ve tatbîkât-ı ameliyede bulunduklarından imtihân edilerek 
şehâdetnâme iʻtâsını istidʻâ etmişlerdir. Hanımların isimleri Hilâl-i Ahmer 
Cemʻiyeti evrâkında mukayyed ve Dârülfünûn'da küşâd edilen derslere 
muntazaman devâmları musaddak olduğu hâlde hâlâ imtihâna teşebbüs ve 
mübâşeret edilemedi. 

Harb-i Umûmî'nin hemen bidâyetinde Çanakkale Muhârebâtı'nda İs-
tanbul'a bir hayli mecrûhînin nakli ile mevcûd hastahâneler dolmağa baş-
ladığı ve Hilâl-i Ahmer Cemʻiyeti tarafından yeniden hastahâneler küşâd 
edildiği esnâda Hilâl-i Ahmer Cemʻiyeti hanımlar aʻzâsı efrâd-ı askeriye 
maʻlûlîn ve zuʻafâsına çamaşır ve eldiven ve çorap diker ve örerken ve 
bazıları da mecrûhîne fedâkârâne bakarken bu yolda etıbbâya muʻâvene-
ti daha ziyâde tevsîʻ maksadıyla sâir muhârib memleketlerde olduğu gibi 
"muʻâvin hasta bakıcı" yetiştirmek, hasta bakıcılık maʻlûmâtını âileler ara-
sında taʻmîm eylemek üzere Türk kadınlarını Hilâl-i Ahmer hastahânesi 
ittihâz kılınan Cağaloğlu Hastahânesi (Bezmiâlem Mektebi binâsı) Konfe-
rans Salonu'na daʻvet ve bir beyânnâme tertîb ederek gazetelerle neşreyle-
mek istedi. Hilâl-i Ahmer târîhinde bir vesîka hükmünde kalmak üzere bu 
beyânnâmeyi aynen derc ediyoruz:

"Muhterem Osmanlı Hanımlarına,

Hayât-ı millîmizin en mühim devresindeyiz. Her Osmanlı bu devir-
de vatanın işine yaramak, memleketine nâfiʻ olmak için yapabileceği fe-
dâkârlıkların son derecesini îsâra mecbûrdur. Bugün bütün Osmanlı erkek-
leri hudûdda düşman karşısında kılınç şakırdıları, top ve tüfenk velveleleri 
arasında vatanını müdâfaʻa ediyor yâhûd

şehirlerde ve köylerde meydân-ı harbde dövüşenlerin bıraktıkları mühim 
işleri tesviyeye çalışıyorlar. O hâlde Osmanlı kadınları da hayât-ı müşte-
reke-i ictimâʻiye ve vataniyedeki mükellefiyetini îfâ için taraf taraf şitâb 
etmelidir. Nitekim de ediyorlar. İşte Hilâl-i Ahmer Cemʻiyeti kadınları ge-
celi gündüzlü yaralılara çamaşır dikiyorlar ve yine Hilâl-i Ahmer'in birçok 
ihtimâmât ile yetiştirdiği hasta bakıcılar bugün mevkiʻ-i harbden pâyitahta 
gönderilen mecrûh gâzî kâfilelerinin hizmetlerinde ve İstanbul'un her ta-
rafındaki hastahânelerinde çalışıyorlar ve bu vazîfe-şinâs vatan vâlide ve 
kızlarının gece ve gündüz temâdî eden faʻâliyetleri bütün müessesât-ı sıh-
hiyemizde sezâvar-ı tebrîk ve takdîr görülüyor. Fakat bu kadar kâfi midir? 
Âtînin bize neler sakladığını ve daha ne kadar ciddî ve mühim hizmetler 
tahmîl edeceğini biliyor muyuz? Osmanlı kadınlığı faʻâl ve fedâkâr, taʻlîm 
ve terbiyeden nasîbedâr bir hasta bakıcı vâlide ve hemşîre ordusu hâlinde 
her ihtimâle karşı hâzır ve müheyyâ bulunmamalı mıdır?

İşte bu vazîfe-i hâzıranın bütün bu şümûl ve ehemmiyetini nazar-ı 
dikkate alan Osmanlı Hilâl-i Ahmer Cemʻiyeti Hanımlar Merkezi kadın-
larımızın boş kalabilecek vakitlerinde hasta bakıcılığın nazariyât ve ame-
liyâtına kesb-i vukûf ederek yoluyla hâzırlanmalarını teʼmîn için Muʻal-
lim-i muhterem Doktor Besim Ömer Paşa'ya mürâcaʻat etmiş ve haftada 
birkaç gün İstanbul İnâs Sultânîsi Konferans Salonu'nda hasta bakıcılığa 
dâir evvelce Hilâl-i Ahmer Dâire-i Merkeziyesi'nde ve Dârülfünûn'da icra 
eylemiş oldukları tedrîsât ve mümâresâtda tekrâr devâm eylemelerini ricâ 
eylemişdir. Merkezimiz bu ricânın derhâl rehîn-i isʻâf ve kabûl olduğu-
nu görmesi üzerine bugün gerek hastahânelerde çalışan ve gerek sevgili 
mecrûhlarımıza müfîd olmak ve yaralı gâzîlerimizin hizmetinde bulunmak 
için hissedildiği hâhiş-i derûnînin tatmîni fırsatını bekleyen bütün Osmanlı 
hanımlarını bu yolda îfâ-yı vazîfeye ve hasta bakıcılığı yoluyla ve fenn-i 
hâzırın en emîn ve en istifâde-bahş vesâitiyle

öğrenmek sûretiyle bu bâbda ihtiyâcât-ı hâzıra ve âtiyemizin tesviyesini 
teʼmîne daʻvet ediyor.

İyice bilinmelidir ki ne kadar çok kadın hasta bakıcı yetişir ise muʻaz-
zez ve sevgili yaralılarımıza o kadar güzel bakılır ve vatan müdâfaʻası uğ-
runda açılmış olan yaralar da o kadar kolaylıkla iltiyâm-pezîr olur. Esâsen 
kadın eli böyle günlerde yara sarmak ve vatan fedâkârlarına bakmak için 
şâyân-ı hayret bir hâssiyet ve teʼsîri hâizdir ve emîniz ki bütün Osmanlı 
hanım elleri bu vazîfe-i mukaddese ve mühimmenin âşık-ı ezelîsidir.

Muhterem vâlide ve hemşîrelerimiz, koşunuz! Hastaya ve yara-
lıya bakmağı öğreniniz ve sonra ihtimâmât-ı vâkıfâne ve müşfikânenizi 
bekleyen sevgili baba ve kardeşlerinizin şükrân ve imtinânını kazanarak 
vecâib-i vataniyenizin îfâsıyla tesrîr-i his ve vicdân ediniz! Bu fırsat her 
vakit ele geçmez ve böyle mühim bir harb ü cihâd millete her zamân nasîb 
olmaz. Dershânelerde öğrenilecek hasta bakıcılık sanʻatı zamân-ı harbde 
açılacak yaralı hastahânelerinde ameliyât ve tatbîkât görülerek ikmâl edil-
mek sûretiyle hakîkaten daha iyi tahsîl ve bu ince sanʻatın bütün serâir u 
dakâyıkına yalnız bu vechile kesb-i vukûf edilmiş olur.

9 Mayıs 1331 [22 Mayıs 1915]

Hilâl-i Ahmer Cemʻiyeti Hanımlar Merkezi"

Beyânnâme gazete idârehânelerine gönderilmek üzere Hilâl-i Ah-
mer Cemʻiyeti Evrâk Meʼmûrluğu'na tevdîʻ edildiği esnâda heyʼet-i idâre 
tarafından teʼhîr edilmiş ve sebeb-i teʼhîrin istifsârını müteʻâkib ber-ve-
ch-i âtî cevâb alınmışdır ki, ehemmiyetine binâen Hilâl-i Ahmer Hanımlar 
Merkezi tarafından verilen cevâb ile birlikde neşrediyoruz:

"Fî 9 Mayıs 1331 târîhiyle irsâl buyurulan tezkire-i aliyyeleri ve 
melfûfu Reîs-i Sânî Doktor Âkil Muhtar ve Müfettiş-i Umûmî Doktor 
Celâl Muhtar ve Veznedâr-ı Fahrî Keresteciyan ve Başkâtib Doktor Adnan 

senâkârlarınızdan mürekkeb olarak ictimâʻ eden heyʼetimizde mütâlaʻa 
olundu.

Heyʼet-i aliyyelerinin sırf yaralılarımızın hüsn-i tedâvîlerini teʼmîn 
maksad-ı hamiyetkârânesiyle tasavvur buyurdukları bu teşebbüs-i insâni-
yet-perverâneden dolayı heyʼetimiz arz-ı şükrân ve minnetdârîyi akdem-i 
vezâif addeder. Şu kadar ki el-yevm merʻiyyü'l-icrâ olan nizâmnâme-i 
esâsiyemizin kırk üçüncü mâddesi mûcebince hasta bakıcılık tedrîsâtı 
teʼsîsi Hanımlar Merkezi'nin dâire-i vezâifinden hâric görülmekde oldu-
ğu ve gerçi ahîren merkez-i umûmîden müntehab komisyon maʻrifetiyle 
bi't-taʻdîl meclis-i umûmîye takdîm olunan nizâmnâme-i esâsî lâyihasında 
kadın hasta bakıcılar yetiştirmek husûsunda Hanımlar Merkezi'nin dahi 
sarf-ı mesâʻî edeceği zikredilmiş ise de ne çâre ki mezkûr nizâmnâme-i 
esâsî lâyihası henüz meclis-i umûmîce kabûl ve tasdîk edilmediği cihetle 
bugün heyʼet-i aliyyelerinin infâz arzusu için hiçbir tarîk-ı kânûnî bula-
mayan heyʼetimiz fevkalâde müteessifdir. Arz ettiğimiz mâniʻ-i kânûnî 
mevcûd olmadığını bir dakîka için farz etsek bile beyânnâmede zikir bu-
yurulan hasta bakıcılık mümâresâtının istirâhat-ı tâmmesi hepimizce mat-
lûb u mültezem olan yaralılarımız üzerinde icrâsı muvâfık olamayacağını 
ve bu husûsda cihet-i askeriyeden muvâfakat istihsâli pek de me’mûl bu-
lunmadığını kemâl-i ehemmiyetle nazar-ı dikkate almak lâzım gelecekdir. 
Maamafih mecrûhînin İstanbul'a vürûdunu müteʻâkib açılan hastahânele-
re taʻyîn ettiğimiz fahrî ve muvazzaf hasta bakıcı hanımlardan etıbbâdan 
her birinin refâkat ve maʻiyyetlerine tefrîk olunan iki-üç hanımın amelî 
bir sûretde bu sanʻatı görüp öğrenebilmelerini ve heyʼet-i aliyyelerinin şu 
ulvî, hayır-perver tasavvurunun evvelce de olduğu gibi konferans sûretin-
de meselâ Dârülfünûn Salonu'nda veyâhûd dâire-i merkeziyede merkez-i 
umûmîmizin istihsâlinden pek emîn olduğumuz kabûl ve tasvîbi ile hay-
yiz-i fiʻle îsâlini pek kâbil görmekteyiz.

Hâtime-i maʻrûzât olarak zât-ı ismet-âyât-ı riyâset-penâhîlerinin 
müsâʻade-i aliyyelerine iʻtizâren hasta bakıcılık tedrîsâtının icrâsı için 
edilen teşebbüsü nâtık beyânnamenin istimzâc değil belki bir karâr şek-
linde yalnız gazetelere teblîği emrini hâvî bir tezkere ile merkez-i umûmî-
ye tevdîʻ edilmiş olmasını bu bâbda müttehaz usûl ve kavâʻide muhâlif 
görmekde olduğumuzu kemâl-i hürmetle arz ederek taʻzîmât ve tekrîmât-ı 
muʻtâdemizin kabûlü temenniyâtını tekrâr ederiz hanımefendi hazretleri.

10 Mayıs 1331 [23 Mayıs 1915]"

"Hilâl-i Ahmer Cemʻiyeti Kadınlar Merkezi, bütün Osmanlı hanım-
larında mevcûd hissiyât-ı müşfikaya iʻtizâren kendilerini bir tarafdan bu 
vesîle ile de Hilâl-i Ahmer Cemʻiyeti'ne bir muhabbet ile rabt eylemek, 
diğer cihetden yaralılarımıza daha iyi bakılmak ve hasta bakıcıların fik-
dânından dolayı hastahânelerde görülen suʻûbât ve müşkilâtı bir derece-
ye kadar gidermek ve muhadderât-ı İslâmiye'de kemâl-i memnûniyet ile 
meşhûd hissiyât ve temâyülâtı okşamak üzere "hasta bakıcılık" husûsunda 
kadınlarımıza, kızlarımıza velev muhtasaran iʻtâ-yı maʻlûmâta tavassut 
eylemek fikriyle Osmanlı hanımlarına vatan-perverâne bir daʻvetde bu-
lunmak istedi.

İctihâdımıza nazaran bu daʻvetde merkezimiz yalnız arzu gösteren-
lere ön ayak olmak üzere maʻlûmât-ı lâzıme iʻtâsına tavassut sûretiyle 
zâten ve esâsen hasta bakıcılık yetiştirmekle mükellef olan Osmanlı Hilâl-i 
Ahmer Cemʻiyeti'ne bidâyetden beri ibrâz ettiği hizmetini tekrârlamak idi.

Gerek hastahânelerimizde bugün hizmet etmekde olanlara ve gerek 
hâricden mürâcaʻat edeceklere maʻlûmât-ı lâzıme iʻtâsı bir cihetden mec-
rûhîne muʻâvenetin daha yolunda cereyânı, diğer tarafdan memleketimiz-
de hanımlarımız arasında zâten hilkaten kendilerine mevdûʻ bir vazîfenin 
hattâ efrâd âileleri için de müfîd olacak

bir sûretde îfâsını teʼmîn edeceğini tefekkür eden merkezimiz bir beyân-
nâme neşri ile Osmanlı kadınlarının hissiyâtını îkâz husûsunda heyʼeti ta-
rafından vâkiʻ olacak bir teşebbüsün daha müessir ve müsmir olacağını 
zanneylemiş idi.

Esâsen herkes memleketine nâfiʻ maʻlûmât-ı lâzıme neşr u taʻmî-
minde serbest bulunduğu gibi bazı cemâʻât da fâidesi el-ân hissedilmekde 
olduğu üzere bu yolda tedrîsâtda bulunmuş idi. Bu gibi teşebbüsât ve ic-
rââta Hilâl-i Ahmer Merkez-i Umûmîsi'nin îfâ-yı teşekkür eylemesi bu-
günkü istifâdesine nazaran pek tabîʻîdir.

Sırf vazîfe-i insâniyeye ibtinâen vatan-perverâne bir daʻvetden ibâ-
ret olan beyânnâmemizden tedrîsât-ı resmiyede bulunarak şehâdetnâmeli 
hasta bakıcı yetiştirilmek istenildiği istintâcı ile heyʼet-i muhtereme-i aliy-
yenizce nüfûz-ı âcizânemizin bir tarîk-ı kânûnîde bulunmadığı ve hasta 
bakıcılık mümâresâtının yaralılarımız üzerinde icrâsı istirâhatlerini ihlâl 
edeceği ve bu hâle cihet-i askeriyeden muvâfakat olunmayacağı beyân bu-
yuruluyor.

Kadınlar Merkezi'nin kadın hasta bakıcı yetiştirilmesi ile iştigâli 
nizâmn[âm]eye muhâlif ve bilhâssa memleketimiz için daha muvâfık ol-
ması mesʼelelerinden sarf-ı nazar fikrimiz bâlâda arz eylediğimiz vechile 
mahzâ gerek birçok hastahânelerde bulunan hanımların muʻayyen günler-
de vazîfeleri hitâmında akşâm üstü ve gerek bu yolda arzu gösterenlerin 
hissiyât-ı müşfikaları ile mütenâsib olmak üzere -taleblerine binâen- yal-
nız tevsîʻ-i maʻlûmâtına ve bu sûretle yaralılarımızın daha muvâfık bir 
tarzda bakılmalarına hizmetdir. Bir mekteb teʼsîs ve küşâdı, şehâdetnâme 
iʻtâsı dermeyân kılınmadığından bu bâbda "tarîk-ı kânûnî" taharrîsine ma-
hal olmasa gerekdir.

Hasta bakıcılık mümâresâtının yaralılarımız üzerlerinde icrâsına ge-
lince; esâsen bu husûsda hasta bakıcılara âid tatbîkât hiçbir zamân tıb fa-
kültesi serîriyâtlarına makîs olmayıp sırf



Doktor Besim Ömer

75



Hasta Bakıcılığa Dâir

76

(37)

hastaların istirâhatlerine muʻâvenetden, muvazzaf olmakdan ziyâde fahrî 
olan hasta bakıcıların mümâresâtı kendilerine tevdîʻ kılınan hizmeti îfâdan 
ve bu bâbda iktisâb-ı rüsûh ve melekeden ibâret bulunduğu ve zâten mev-
cûd mecrûhînin adedi ile hastahânelerde hastalara bakanların ve bu vazîfe 
ile mükellef olması lâzım gelenlerin aded-i nisbîsi nazar-ı dikkate alındığı 
hâlde bu husûsda da endîşeye mahal olmadığı anlaşılır.

Mecrûhlarımızın teʼmîn-i istirâhatleri ancak kadın hasta bakıcıların 
lüzûm-ı iʻzâm ve taʻyînine vâbeste olduğuna ve bu bâbda kadınlara müs-
taʻcilen hasta bakıcılığın taʻlîmine dâir Harbiye Nezâreti Sıhhiye Riyâse-
ti'nin mükerrer beyânatı ve arzusu da fikir ve teşebbüsümüzün ne kadar 
muhık olduğunu gösterir.

Hanımların Darülfünûn Salonu'na adem-i daʻveti Dârülfünûn'un 
şimdi bir ihtiyât-ı askerî hastahânesi hâline ifrâğından ve salon medhalin-
deki odaların hastahâne heyʼet-i idâresine hasredileceği bildirilmesinden 
ve hâlbuki İstanbul İnâs Sultânîsi'ndeki konferans mahallinin hastahâne 
hâricinde ve ayrı ve tâlibâtın bilâ-ihtiyât serbestçe gelip gitmesine müsâʻid 
bir mahalde bulunmasından ve velev konferans tarzında olsun bu yolda 
müfîd maʻlûmâtın neşr u taʻmîmine en evvel Hilâl-i Ahmer Cemʻiyeti'nin 
teşebbüsünü irâe eylemek üzere Hilâl-i Ahmer hastahânesine ifrâğ kılınan 
bir binâya âid olmasından ileri gelmişdir. 

Harb gâilesini yüklenmiş bazı memleketlerde muʻallem birçok hasta 
bakıcının bile adeden adem-i kifâyetine binâen her tarafda dersler açıldı-
ğı hâlde hasta bakıcı yetiştirmek husûsunda daha hemen hiçbir teşkîlâtı 
olmayan ve mecrûhînin bakılmasında bu yüzden birçok müşkilât çekilen 
memleketimizde bu ân-ı müstaʻcilde Hilâl-i Ahmer Hanımlar Merkezi'nin 
bu bâbda vatan-perverâne daʻvet ve teşebbüsünün teşvîk u tergîbe mazha-
riyetinden ziyâde şekle âidiyeti cihetiyle nizâmnâmeye muhâlif görülerek 
akîm bırakılması bizleri ziyâde dilhûn eylemişdir. Tekrâr eylemek üzere 
şurasını arz ederiz ki maksadımız sırf memleketimize, vatanımıza, kadın-
lığımıza,

cemʻiyetimize karşı beslediğimiz bir hiss-i ulvî ile arzu-yı hizmetdir.

İhtiyâcâtın şiddetini ve hastahânelerimizin hâlini nazar-ı dikkate 
alarak bu yolda bir hizmetde bulunmak istedik. Mâdemki şekil iʻtibârıyla 
muvâfık görülmüyor, biz de zamânın bize hak vereceği bu teşebbüsümüz-
den şimdilik ferâgat ediyoruz. Bâkî ihtirâmâtımız."

30 Mayıs [1]331 [12 Haziran 1915]

Hilâl-i Ahmer Cemʻiyeti Kadınlar Merkezi"

***

İstanbul 
26.8.[13]32

Osmanlı Ordu-yı Hümâyûn
Başkumandanlık Vekâleti

Şuʻbe 7
Numara

2667

Maʻrûz-ı âcizleridir ki,

Kadın hasta bakıcılara hidemât-ı sıhhiyede görülen ihtiyâc nazar-ı 
dikkate alınarak esâsen cemʻiyet-i muhteremeleri tarafından teʼsîs ve 
küşâd olunan kadın hasta bakıcı derslerinin bir kat daha tevsîʻi ve tâlibâtın 
teksîri matlûb olduğundan İstanbul'da bulunan askerî hastahânelerden biri 
tatbîkât mektebi ittihâz olunmak ve tâlibât İslâm Kadınlarını Çalıştırma 
Cemʻiyeti vâsıtasıyla celb ve tedârük edilmek ve icâb ederse tâlibâta da 
bir nefer taʻyîni derecesinde muʻâvenetde bulunulmak sûretiyle cemʻiyet-i 
aliyyeleri reîs-i sânîsi Müderris Doktor Besim Ömer Paşa'nın taht-ı nezâ-
retlerinde Serîriyât-ı Vilâdiye Müderris Muʻâvini Doktor Kenan Tevfik 
Bey tarafından Hilâl-i Ahmer Cemʻiyeti nâmına hasta bakıcı dersleri ted-
rîs edilmesi merkez-i umûmîce mazhar-ı tasvîb olursa intihâb olunacak 
hastahânenin emr u ve işʻârını ricâ ederim. Ol bâbda … lehü'l-emrindir.

Sahrâ Sıhhiye Müfettiş-i Umûmîsi
Müderris Süleyman Numan

***

Harb-i Umûmî esnâsında hastahânelerde îfâ-yı hizmet eden şehâdet-
nâmeli gönüllü hasta bakıcılarla nazarî tahsîl edip hâlâ imtihân olmayan-
lar için bir üniforma kabûl edilmiş idi. Bu üniformayı lâbis hanımlar her 
yerde mazhar-ı ihtirâm olmakda idi. Zâten her yerde "şefkat üniforması"-
nı taşıyan hasta bakıcılar Hilâl ve Salîb-i Ahmer'i temsîl etmektedir. Her 
memleketde şefkat ve merhamet, insâniyet ve muʻâvenet hislerini gıcıkla-
yarak iʻâne cemʻ eylemek, îfâ-yı vazîfeye ve hizmete teşebbüs etmek üze-
re iʻlânâta tevessül olunduğu zamân dâimâ alâmet-i fârika ve mümtâzeyi 
hâiz bir "şefkat hemşîresi" tasvîr olunmaktadır. Çünkü hiç şübhe edilmez 
ki şefkat ve merhamet, teʻâvün ve tesânüd hissi erkekden ziyâde kadında 
tecellî eylemişdir. Hilâl-i Ahmer üniformasını lâbis şefkat hemşîrelerimi-
ze tesâdüf ettikçe ve her tarafdan bu fedâkâr kadınlara hürmet edildiğini 
gördükçe iftihârımız artmakda ve memleketin âtîsini bilâ-istisnâ kadın ve 
erkeğin sıhhat ü âfiyetinde ve teʻâlî-i irfânında arayan bizleri büyük bir 
ümîde düşürmekde idi. Aradan bir hayli zamân geçtikden sonra bir gün 
Hilâl-i Ahmer Cemʻiyeti idâresinden müessesât-ı sıhhiyeye baʻdemâ hasta 
bakıcı hanımların Hilâl-i Ahmer üniforması iktisâ etmemeleri için Harbiye 
Nezâreti'nden mevrûd bir emir tebliğ olunuyordu. Bu vakʻadan bir müddet 
evvel Hilâl-i Ahmer hastahânelerinde îfâ-yı vazîfe eden şefkat hemşîreleri-
mizin bu üniformanın tertîb ve kabûlünden dolayı li-ecli't-teşekkür bir gün 
hep birlikde ziyâretleri ve müctemiʻan Beyoğlu'ndan tramvaya binmeleri 
nazar-ı dikkati celb etmekle Polis Müdüriyeti tarafından gâyet nâzikâne 
suâl ve istintâka maʻrûz kalmış idim.

Harbiye Nezâreti'nin bu emri bittabʻ ve bi'l-mecbûriye kabûl ve icrâ 
olunmuş ise de takrîben altı ay sonra Macar Salîb-i Ahmeri tarafından 
Çapa Hastahânesi'nin resm-i küşâdında daʻvet edilen hasta bakıcılarımızın 
kâffesi üniformalarını lâbis oldukları hâlde daʻvete icâbet



Doktor Besim Ömer

81



Hasta Bakıcılığa Dâir

82

(40) 

eylemiş ve hattâ bazıları fotoğraf alınırken Harbiye nâzırı ve erkânı yanın-
da ahz-ı mevkiʻ etmiş idiler.

***

Fî 1916 senesinde muhârib ve aynı zamânda müttefikimiz olan 
devletlere âid Salîb-i Ahmer Cemʻiyetleri icrâât ve muʻâmelâtını ve bil-
hâssa hasta bakıcılık teşkîlâtını tedkîkden sonra avdetimde Hilâl-i Ahmer 
Cemʻiyeti Merkez-i Umûmîsi'ne şifâhen ve bir rapor tarzında matbûʻan 
teklîfâtım üzerine hasta bakıcı yetiştirmek esâsı yeniden kabûl edilmiş 
ve hattâ heyʼet-i idârece efrâd-ı gayr-ı müsellahadan okuyup yazma bi-
len ve hastahânelerde müstahdem bulunan askerden tefrîk edileceklere ve 
kısmen (!) kadınlara lâzım gelen tedrîsât karârgîr olmuş idiyse de esâsen 
hâlâ muʻallem hasta bakıcıların lüzûmuna kâniʻ olmayan ve tahakkuku 
lüzûmunda bile memleketimizde kadın veya erkek hasta bakıcı intihâbını 
şâyân-ı müzâkere gören bazı zevât tarafından karâr-ı vâkiʻ emsâli vechile 
taʻvîk olunmuşdur.

Hilâl-i Ahmer Cemʻiyeti aʻza-yı merkeziyesinin kâffesine tevzîʻ ey-
lediğim bu matbû raporun teʼsîri yalnız Fen Komisyonu tarafından Madal‑
ya Nizâmnâmesi'ne, mutasavver hasta bakıcılık tedrîsâtına ve mektebine, 
aʻza-yı merkeziye ve meʼmûrîn ve müstahdemînin ve hasta bakıcıların 
tarz-ı telebbüsüne dâir birer taʻlîmâtnâme tertîb ve tabʻında görüldü. İn-
tizâr olunan icrâât ise Madalya Nizâmnâmesi Taʻlîmâtnâmesi'nin merkez-i 
umûmîden tasdîki ile icrâsından ve Hasta Bakıcılık Taʻlîmâtnâmesi'nin 
heyʼet-i merkeziyede kırâatı ile tasdîkinden ibâretdir. Aʻzâ-yı merkezi-
ye ve meʼmûrîn ve müstahdemînin ve hasta bakıcıların üniformasına âid 
taʻlîmâtnâme ise tabʻ edildiği hâlde heyʼet-i merkeziyede kırâat edilmemiş 
ve tasdîke iktirân eylememişdir.

***

Fî 1918 târîhinde hasta bakıcılık teşkîlâtındaki teehhurdan müteessif 
ve ara sıra nâgeh-zuhûr teşebbüsâtda görülen sekteden müteessir

olduğum cihetle memâlik-i sâirede ez-cümle İsviçre'de Salîb-i Ahmer 
Cemʻiyeti'nin "samariten (ilk imdâd ve muʻâvenet)" teşkîlâtına verdiği 
ehemmiyet ve bu bâbda esirgemediği muʻâvenet ve harb zamânında se-
ferberlik esnâsında bu teşkîlâtın eylediği hizmet, bâ-husûs Bulgaristan'da 
muʻallem hasta bakıcıların muhârib sâir memleketlere nazaran adeden 
noksânını telâfi için samariten şehâdetnâmesini hâiz zevâtdan edilen is-
tifâde ve teʼmîn olunan gayret nazar-ı dikkatimi celb etmekle ilk defa Mü-
derris Doktor Smarck'ın Almanya'da vazʻ eylediği esâslara ve İsviçre'de 
hâlen mevcûd terakkiyâta tevfîkan Taʻlîm ve Terbiye Cemʻiyeti binâsında 
samariten derslerine başlamış ve hemen üç ay süren tedrîsâtı müteʻâkib 
sıhhiye-i askeriye reisi ile Hilâl-i Ahmer Cemʻiyeti aʻzâsından bazıları 
huzûrunda yapılan imtihânda isbât-ı ehliyet edenlere "şehâdetnâme" iʻtâ-
sına muvaffak olmuş idim. Bu teşkîlâtdan maksadım "ilk imdâd ve muʻâ-
venet / samariten" esâslarının her tarafa taʻmîmi ve bilhâssa mekteblerde 
tedrîsi ile sıhhat-i umûmiyeye ve harb zamânında sıhhiye-i askeriyeye bir 
hizmet ve muʻâvenet teʼmîn eylemek idi. Bu yolda tedrîsâta misâl olacağı-
mı zanneylemiş idi isem de maʻatteessüf hâlâ hiçbir cemʻiyet ve mektebde 
ilk imdâd ve muʻâvenet teşkîlâtına tevessül olunmamışdır.

***

Fî 1918 senesinde muhârib düvel-i merkeziyeden Macaristan, Avus-
turya, Almanya'ya tekrâr ve bî-taraf İsveç'e birinci defa olarak azîmetim-
de Salîb-i Ahmer Cemʻiyetlerinde taksîm-i mesâʻîye tevfikan gördüğüm 
faʻâliyet ve bilhâssa hasta bakıcılık hakkındaki teşkîlât ve bu mesleğe ve-
rilen ehemmiyet cidden şâyân-ı tedkîk ve hayret idi. Stockholm'de gerek 
Salîb-i Ahmer Cemʻiyeti'nin ve gerek cemʻiyât-ı sâirenin hasta bakıcılık 
teşkîlâtında ve bu sanʻata âid ihtisâsda gösterdiği terakkî şâyân-ı zikr u 
beyândır. Zâten İsveç memleketi umûr-ı sıhhiyede pek ziyâde terakkî ey-
lemişdir.

Hasta bakıcılık teşkîlâtı, bilhâssa harb hengâmında tekmîl hastahâ-
neler her türlü müşâhedât ve tatbîkât ve tecârüb ve mümâreset için vâsiʻ 
birer sâha-i ameliye olduğu esnâda Hilâl-i Ahmer Cemʻiyetince heyʼet-i 
merkeziyenin hemen her ictimâʻında nazar-ı ehemmiyete alınarak derhâl 
icrââta başlanması karârgîr olmuş ve hattâ Hasta Bakıcılık Taʻlîmâtnâmesi 
de tasdîke iktirân eylemiş ise de mesʼele dâimâ kuvvede kalarak icrâya, 
fiʻle geçememişdir.

Mütâreke esnâsında Hilâl-i Ahmer Cemʻiyeti'nin bir celsesinde harb 
gibi hasta bakıcılık teşkîlâtında her nevʻ tatbîkât ve mümâresât için kâffe-i 
vesâit mevcûd ve tedrîsât için zamân fevkalâde müsâʻid iken böyle bir ân-ı 
muvâfıkın heder edilmesi muâhaze olunduğu esnâda heyʼet-i merkeziyece 
derhâl bir hâne istîcârı ile Gümüşsuyu Hastahânesi'nde nazarî ve amelî 
tedrîs edilmek üzere leylî bir hasta bakıcı mektebi teʼsîsine karâr verilmiş 
ve hâne istîcâr ve tâlibât kaydolunmuş ise de bilâhare Fındıklı'da kâin bu 
binânın terkine mecbûriyet elvermişdir. Yalnız Tıb Fakültesi'nde mahdûd 
(yedi kişi) tâlibâta tedrîs edilebilmiş ve hakîkaten mükemmel derecede 
hasta bakıcı yetiştirilebilmişdir. Ancak tedrîsâtın mükemmeliyeti ve sâha-i 
tecrübe ve mümâresenin vüsʻati ve Hilâl-i Ahmer Cemʻiyeti'nin nakden 
derece-i himmeti nazar-ı dikkate alındığı hâlde iktitâf olunan semerenin 
adem-i kifâyetine hükmolunur. Memleketimizin ihtiyâcı ile mütenâsib 
hasta bakıcı yetiştirilmesine şiddetle intizâr pek tabîʻîdir.

4
HASTA BAKICILIKDA İHTİSÂS

Hasta Bakıcılıkda İhtisâs Vardır ‑ İhtisâsın Ehemmiyeti ‑ Ziyâretçi Hasta 
Bakıcılar Bir Mürebbiye, Bir Müdîre, Bir Müfettişedirler – Amerika'da Ziyâretçi 
Hasta Bakıcılar Teşkîlâtı ‑ Sağlam Çocukları Nezâret Altına Almak ‑ Haml Es‑
nâsında Muʻâvenet ‑ Evlerde Hasta Çocuklara Bakmak ‑ Mekteb Ziyâretçileri 
‑ Hulâsa

Bâlâdaki beyânâtımdan, hasta bakıcılık teşkîlâtıyla memâlik-i müte-
meddinede hasta ve yaralılara nasıl bir dikkat ve ihtimâm ile fenne tevfîkan 
bakılmakda olduğu ve hasta bakıcılığın ne dereceye kadar kesb-i ehemmi-
yet eylediği anlaşılır. Bugün denilebilir ki sanʻat sâhibi dirâyetli bir hasta 
bakıcı tabâbetin bir rükn-i asîli ve hastahânenin rûhudur. Tabâbetde oldu-
ğu gibi hasta bakıcılıkda da ihtisâs vardır. Sanʻata âid nazarî ve umûmî 
ve amelî maʻlûmâtı iktisâb eyledikden sonra hasta bakıcılığı "cerrâhî" ve 
"dâhilî" şuʻbelerinde ihtisâs kesb ettikleri gibi bazıları müteverrimlerle, 
lohusalar ve çocuklarla hemen dâimâ iştigâl eylemektedirler. Ancak bugün 
zannedilmemelidir ki idâre cihetlerinde hasta bakıcılar yalnız hastalarla 
meşgûl oluyorlar. Teʻâvüne ve ictimâʻiyâta âid tekmîl teşkîlâtın esâsı ol-
mak üzere emr-i tahaffuzda ve hıfz-ı sıhhat-i hâzırada ve iştigâlât-ı milliye 
arasında tedennî-i nüfûsun ve vefeyât-ı etfâlin en mühim mesʼele addedil-
mesi lâzım geldiği böyle bir zamânda "sağlıkçı", "ziyâretçi", hasta bakıcı-
lık vazîfe-i muʻtenâ bihâsının ehemmiyeti günden güne ziyâdeleşmektedir. 
Evvelce yalnız hasta ile meşgûl olan bir "hasta bakıcı", "fedâkâr hemşîre" 
bugün hıfz-ı sıhhat nokta-i nazarından bir "mürebbiye", bir "müdîre", bir 
"müfettişe", bir "muʻâvine"dir.

Hasta bakıcılıkda görülen bu inkılâb en evvel İngiltere, Amerika, Al-
manya'da yerleşmiş ve bilâhare Avrupa'nın hemen her cihetine yayılmağa 
başlamışdır. Hıfz-ı sıhhat-i ictimâʻiyeye âid "dispanserler" 



Doktor Besim Ömer

89



Hasta Bakıcılığa Dâir

90

(44) 

teʼsîs olundukdan sonra "ziyâretçi" hasta bakıcıların vazîfesi ve sıhhat-i 
ictimâʻiyenin emr-i muhâfazasındaki ehemmiyeti anlaşılmışdır. 

Asıl ziyâretçi hasta bakıcılık teşkîlâtındaki şeref on dokuzuncu asır 
evâsıtına doğru İngiltere'de, Kırım Muhârebesi'nde mecrûhînin ilk defa 
olarak kadınlar tarafından bakılmasını teʼmîn eden Miss Nightingale'e âid-
dir. Bu büyük kadın, hasta bakıcılarda görülen cehâletden ve sû-i ahlâkdan 
müteessir olarak hasta bakıcılık sanʻatını ahlâken yükseltmek üzere her 
fedâkârlıkda bulunmuş ve fakîr hastaların evlerinde yolunda bakılmasını 
teʼmînen hastahânelerde lâzım gelen maʻlûmâtı iktisâb için bir heyʼet in-
tihâb etmiş idi. Bugün İngiltere'de her tarafda dal budak salan "muʻallem 
hasta bakıcılar" (trained nurse) sınıfına mensûb olan hasta bakıcılar bele-
diyeler hesâbına çalışmakda yâhûd evlerinde zengin ve fakîr hastalara ve 
hattâ çocuklara bakmaktadırlar.

İngiltere'de birkaç seneden beri hasta bakıcılık, şehirlerde ve köyler-
de "kazâ ve sancak hasta bakıcılığı (district nursing)" teşkîl olunmasıyla 
"hıdemât-ı tahaffuziye"ye doğru mühim bir inkılâb geçirmeğe başlamış-
dır. Fransa ve Almanya'da daha evvelce verem dispanserleri teʼsîsi ile ev-
lerde teftîşâtın verem mücâdelesindeki ehemmiyeti anlaşılmışdır. Lâkin 
"ziyâretçi hasta bakıcılar" (visiting nurse) tarafından tabâbet-i vâkıye ve 
etfâle âid himâye-i sıhhiye mesâilinin kâffesinde tatbîk olunan hidemât-ı 
ictimâʻiyenin asıl doğduğu mahal Amerika'dır.

Amerika'da Boston, Philadelphia, New York gibi muhtelif büyük şe-
hirlerde hemen yirmi seneden beri "ziyâretçi hasta bakıcılığa" dâir husûsî 
teşkîlât sâyesinde emrâz-ı sâriye ile mücâdelede büyük bir faʻâliyet görül-
mekde ve bu faʻâliyetden sıhhat-i umûmiyenin himâyesinde ve veremden 
ve emrâz-ı sâriye-i etfâlden tahaffuz husûsunda fevkalâde istifâde olun-
maktadır. New York'da bulunduğum 

ve hastahâneleri ziyâret ve umûr-ı sıhhiyeyi tedkîk eylediğim esnâda bu 
"sıhhat ziyâretçileri"nin hizmetlerine âdetâ gıbta eylemiş idim. Bugün 
Amerika'nın hemen her şehrinde "sıhhiye-i umûmiye hasta bakıcıları" 
(public healt nursing) vardır.

Fransa da bu teşkîlâta yeni başlıyor. İctimâʻî hıfz-ı sıhhat dispanser-
lerinde, verem mücâdelesinde, sıhhatde olan küçük çocuklar muʻâyenehâ-
nelerinde, mekteblere âid hıfz-ı sıhhat tatbîkâtında kullanılacak "ziyâretçi 
hasta bakıcılar"a mahsûs tedrîsâta Tıb Fakültesi'ndeki Çocuk Yetiştirmek 
Müessesesi'nde" bedʼ olunacağını gazetelerde okudum. Ne kadar arzu 
edilirse edilsin, hidemât-ı sıhhiye-i ictimâʻiyede istihdâm olunacak "ziyâ-
retçiler" bugünden yarına yetiştirilemez. Maʻlûmât-ı umûmiyeden baş-
ka lâ-ekal bir sene taʻallüm ü tederrüs ve mesâil-i sıhhiye-i ictimâʻiyede 
mümârese lâzımdır. Nazarî dersden ziyâde âileler arasında "ziyâretçi" yeni 
doğan çocukların (sağlam) hıfz-ı sıhhate tevfîkan büyütülmesi için "öğüd-
cü / sağlıkçı" veyâhûd "mekteb hasta bakıcılığı" vezâifini amelî bir sûretde 
irâe ve taʻlîm muvâfıkdır.

***

Sağlam çocukları nezâret altında bulundurmak, çocukları hastalık-
lardan vikâye, hıfz-ı sıhhate adem-i riʻâyet dolayısıyla pek çok görülen 
kesret-i vefeyâta karşı mücâdele ve henüz doğan çocukların neşv ü nemâ-
sını taʻkîb ve emr-i teftîşi idâme eylemek üzere "ziyâretçi hasta bakıcı" bir 
âileye ya genç vâlidenin "yeni doğan çocuklar muʻâyenehânesine" devâmı 
münâsebetiyle veya bir ebe ve tabîb tarafından veyâhûd bazı şehirlerde 
ittihâz olunan karâra tevfîkan yeni doğan çocuklara muʻâvenet için bele-
diyelerden verilen emre imtisâlen vakʻa-i vilâdetin dispansere ihbârı cihe-
tiyle hasbe'l-vazîfe azîmet eder veya daʻvet olunabilir. Vilâdetden evvel 
esnâ-yı hamlde ittihâzı lâzım gelen tedâbîri tavsiye ve telkîn eden

hasta bakıcı bilâhare genç vâlidenin hânesine giderek zâten emniyet ve iʻ-
timâdını kazandığı cihetle çocuğu şerâit-i muvâfıkada büyütmek için îcâb 
eden vesâyâda bulunur. Asıl mesʼele çocuğu bir nezâret altına almak ve 
vâlideleri "yeni doğan çocuklar muʻâyenehânelerini" muntazaman ziyârete 
alıştırmakdır. Her hafta muntazaman muʻâyene ve vezn edilen çocukların 
neşv ü nemâları taʻkîb olunur, kendilerine verilecek gıdâ vesâir husûslar-
da vâlidelere tenbîhât-ı lâzımede bulunulur. Hasta bakıcı, vâlideleri bizzât 
emzirmeğe teşvîk ve sütün âdem-i kifâyetinde muhtelit ve sınâʻî irzâʻa 
sûret-i mürâcaʻatı îzâh eyler.

"Ziyâretçi" meme verildiği zamân ittihâzı lâzım gelen tedâbîri bil-
direrek vâlidelere bir terbiye-i sıhhiye verir ve bi'l-vâsıta irzâʻ-ı mâderâ-
ne husûsunda teşvîkât u tergîbâtda bulunur. Aynı zamânda pedere çocu-
ğun neşv ü nemâsına dâir maʻlûmât-ı lâzıme iʻtâsıyla berâber vâlidenin 
infiʻâlâta maʻrûz kılınmamasında ve sıhhatinin idâmesindeki ehemmiyeti 
isbât ve bu sûretle "terbiye-i ictimâʻiyeye hizmet eyler."

Muhtelit ve sunʻî irzâʻda sütün taʻkîmindeki ehemmiyetden bahis ve 
muʻakkam sıhhî süt tedârükü mümkün olmadığı hâlde evde sütün sûret-i 
taʻkîmini ve çocuk bakmakda nezâfet ü tahâretin lüzûm-ı katʻîsini irâe 
eder. Âile kundak tedârük etmekde acz gösterir ise cemʻiyât-ı hayriyeye 
mürâcaʻata tavassut eyler.

"Ziyâretçi", çocuğun mahsûr bir havâda kalmaması için evin odası-
nın teceddüd-i havâsını ve güneşden istifâdeyi teʼmîn için sık sık çıkarıl-
masını tenbîh eder ve bazı iʻtikâdât-ı bâtılanın giderilmesine hizmet eyler. 
Ziyâretçi, çocuk memeden kesildiği zamân âile nezdine daha sık giderek 
verilecek gıdâ husûsunda vâlideye maʻlûmât-ı lâzıme verir ve iki yaşından 
iʻtibâren çocuk mektebe girinceye kadar devâm eden ve bir "devr-i ih-
mâl" hükmünde olan zamânda ittihâz olunacak tedâbîr-i lâzıme-i sıhhiyeyi 
beyân eyler. "Ziyâretçi"nin 

bidâyetde vazîfesi gâyet müşkil ise de bilâhare takdîr olunmağa başlar. 
Ziyâretçi hanımlar az zamân zarfında her âile için vefâkâr bir dost, hayır-
hâh bir müşâvir gibi telâkkî ve kabûl edilir.

***

Haml Esnâsında Muʻâvenet

Esnâ-i hamlde her kadın maʻnen ve her fakîr mâddeten muʻâvenete 
muhtâcdır.

Hamlin bidâyetinde kadını vâlideliğe âid vezâif-i mâddiye ve maʻ-
neviyeye hâzırlamak en mühim bir hizmetdir ki icrâsı hamlin tahakkuku 
hâlinde böyle bir mecbûriyet-i kânûniye de güç değildir. Böyle bir mâdde-i 
kânûniyenin istihsâlinden evvel ziyâretçi hasta bakıcı vazîfedar bulunduğu 
dâire dâhilinde hemen kâffe-i mesâile vâkıf olacağı ve çok defa bir haml 
vukûʻunda kendisine mürâcaʻat da edileceği cihetle bazı kadınlarda ıskâta 
temâyülün önünü alarak da sıhhat-i umûmiyeye büyük bir hizmet edebi-
lecektir.

Ziyâretçi hasta bakıcı veya ebe, gebeyi ya bir muʻâyenehâneye yâhûd bir 
tabîb-i müvellide sevk ederek dâimî bir nezâret altına aldırır ve bu sûret-
le hâmileye "havâle" hastalığından vesâir emrâzdan masûn kalmak için 
lâzım gelen vesâyâ ve takayyüdâtda bulunur. Ondan başka doğacak çocu-
ğun kundak takımını ve beşiğini hâzırlamak üzere muʻâvenet-i lâzımede 
bulunacağı gibi vilâdet hengâm[ın]da bir "vilâdethâne"ye kabûlünü veya 
hânesinde bir ebe veya tabîb tarafından tevlîdini teʼmîn eder ve lohusa 
kadınların ve hattâ gebelerin bazı kavânînden istifâde etmeleri için delâlet 
ve îkâzda bulunur. Haml zamânında gebe ile uğraşan hasta bakıcı veya 
ebe ise bunlar çocuğun tevellüdünden sonra vâlideyi "memedeki çocuklar 
muʻâyenehâneleri" ile veya sıhhatdeki çocuklara nezâret eden ziyâretçi ile 
münâsebâtda bulundurur.

***

Evlerde Hasta Çocuklara Takayyüdât

Küçük şehirlerde 

ve köylerde bu takayyüdâtı "ziyâretçi bakıcılar" derʻuhde ederlerse de bü-
yük şehirlerde bu vazîfeyi "husûsî hasta bakıcılar" görürler. Vâkıʻâ birçok 
hasta çocuk ile iştigâle mecbûr olan ziyâretçi hasta bakıcı, sıhhatde olan-
ları ihmâl edebilir ki bu sûret etfâlden birçoğunun hastalanmasına sebeb 
olabilir. Diğer cihetden "sağlam çocuklar ziyâretçisi" için bir sene tahsîl ve 
mütâlaʻa kâfi olduğu hâlde "hasta bakıcı" için daha vâsiʻ maʻlûmât, teşrîh 
ve fizyolojiye ve emrâza vukûf ve hastahânelerde mümârese ve "antisep-
si"ye ve emrâz-ı intâniyeden usûl-i tahaffuza, tahte'l-cild şırınga icrâsına 
vesâir husûsâta ıttılâʻ ile berâber hastalara karşı ülfet lâzımdır. Böyle bir 
hasta bakıcı küçük hasta nezdine ya âilesi veyâhûd mahalle ve belediye 
tabîbi tarafından daʻvet olunur. Ciddî bir hastalığa, meselâ zâtürrieye mü-
btelâ olan bir hasta çocuk nezdine daʻvet edilen tabîb hastalığı teşhîs ve 
lâzım gelen ilâcı tahrîr ve tedâbîr-i mukteziyeyi tavsiye eyledikden sonra 
vazîfesini bitirir, ilâcların iʻtâsını, tedâbîr-i lâzımenin icrâsını tabîb derʻuh-
de edemez. Bu vezâifin kâffesi hasta bakıcıya âiddir. Zâten o işlerle pek 
çok meşgûl ve ale'l-ekser câhil olan ve hastalık münâsebetiyle tedbîrini 
de şaşıran vâlide bu vazîfeyi hakkı ile îfâ eyleyemez. Çok defa âile fakîr, 
yurd tamtakır olduğundan hasta bakıcı: termometre, muʻakkam şırınga, 
ispirto, tentürdiyot, idrofil pamuk, muşammaʻ, asma şırınga vesâire gibi 
aceleten lâzım edevât ve edviyeyi hâvî küçük bir çanta veya bir torba ile 
gelir gelmez gömleğini giyer ve derʻakab hastanın derece-i harâretini alır, 
tabîbin emir ve tenbîhini icrâ eder, çocuğu sıcak bir banyoya sokar, temiz-
ler, göğsünü ıslak bir bez ve fanila ile sarar, cildi altına zeyt-i kâfûru şırın-
ga eyler, ağız ve boğazını temizler, müstaʻcilen icrâsı lâzım gelen bu gibi 
muʻâmelelerden sonra çocuğun yatağını yapmağa başlar, ilâcları bir masa

üzerine, her şeyi yerli yerine kor, odanın havâsını tecdîd eder ve çocuğa 
vâlidesinin münâsebetsiz bir şey yedirmemesine dikkat eyler ve îcâbında 
bir tenkıye yapar. Akşâm ziyâretinde çocuğun yine harâretini alır ve lüzû-
munda yine göğsünü sarar ve nezâfet ü tahâretini yapar. Hastalık bir müd-
det devâm eylerse vâlide, çocuğa bakım husûsunda hemen lâzım olduğu 
kadar terbiye edilmiş sayılır ki bu sûretde dâimî bir hasta bakıcı gelince 
her şey hâzırlanmış olacağı gibi vâlide de diğer çocuklardan birinin hasta-
lığında tedâbîr ve muʻâmelât-ı evveliyece alıştırılmış, terbiye edilmiş olur.

Kızıl, difteri (kuşpalazı) gibi sârî bir hastalık zuhûrunda ziyâretçi 
/ bakıcı tabîbin nezâreti tahtında hastalığı etrafa sirâyet ettirmemek için, 
lâzım gelen tedâbîr-i tahaffuziyenin icrâ ve ittihâzına mübâşeret ile hasta-
lığın ihbârında ve tathîrât ve tebhîrât-ı fenniyenin icrâsındaki mecbûriyeti 
ve difteri vakʻasında tedâbîr-i vâkıyeden olmak üzere hastanın kardeşleri-
ne serum şırınga edilmesindeki fevâid ve muhassenâtı beyân eyler. Ame-
rika'da bazı şehirlerde teʼsîs olunan "merâkiz-i sıhhiye"de emrâz-ı sâriye 
ve müstevliye için husûsî "hasta bakıcı takımları" vardır. İşte bu teşkîlât 
sâyesinde hastalık âdî hasta bakıcılarla tevessüʻ ve intişâr eylemez.

İster "ziyâretçi", "öğüdcü" ve ister "bakıcı" olsun hiçbir hasta bakı-
cı âilelere sadaka dağıtmağa meʼmûr değildir, muʻâvenet maksadıyla hiç 
kimseye para vermez. Bu yolda muʻâvenet cemʻiyât-ı hayriye tarafından 
îfâ edilir. Hasta bakıcı muhtâc-ı muʻâvenet hasta ve âilesi ile cemʻiyât-ı 
hayriye arasında delâlet ve tavassutda bulunur. 

İşte bu sûretle ziyâretçi ve bakıcı takayyüdâta ve tahaffuz ve tevak-
kîye dâir maʻlûmât ve tedâbîr-i esâsiyeyi iʻtâ ve icrâ ile âilenin inkılâb-ı 
ictimâʻîsine ve hasta yanında bulunanların terbiye-i maʻneviyesine hizmet 
eder. 

Hasta bakıcı hastahâneden çıkan küçük hastalara ve nukahâya ta-
kayyüdâtda devâm eylemek üzere hastahâne hizmetine "muʻâvin" sıfatıy-
la merbût olabilir. Umûr-ı sıhhiyede fevkalâde kıymetdâr olan tahkîkât-ı 
sıhhiyede bulunmakla berâber çocukları köylere, tebdîl-i havâya, "taʻtîl 
kolonileri"ne göndermek ile de iştigâl ve bu husûsda ebeveyne delâlet ve 
muʻâvenet eder. Ziyâretçiler sık sık mülâkâtlarında âdetâ bir nevʻ "mü-
dâvat-ı rûhiye" teʼsîriyle âilelerin emn ü iʻtimâdlarını kazanmakda, sû-i 
iʻtiyâdâtı terke ve tarz-ı hayâtı tebdîle muvaffak olmaktadırlar. Vâkıʻâ bi-
dâyeten Amerika'da hasta bakıcıların, ziyâretçilerin hod be-hod müşterî-
leri ve hastaları hânelerine dühûlleri bazı mahalle tabîbleri tarafından hiç 
hoş görülmediği ve hattâ bazen adâveti bile intâc eylediği vâkiʻ olduysa 
da hasta bakıcılar reçete tahrîrine ve muâhazât ve tenkîdâta kalkışmayıp 
nezâket ve dirâyet ile az zamân zarfında etıbbânın iʻtimâdlarını kazanmış-
lardır. Etıbbâ da pek az vakit içinde hastalara olan tavsiye ve tenbîhleri-
nin tatbîk ve icrâsında hasta bakıcıların ne derece mühim maʻlûmâtlarda 
bulunduklarını anladıklarından merzânın teʼmîn-i tedâvî ve teşfiyesi için 
celb ve daʻvetlerini pek muvâfık görmüşlerdir.

***

"Mekteb ziyâretçisi" ve mektebe âid hıfz-ı sıhhat muʻâvenesi epey 
zamândan beri büyük şehirlerde vazîfe cihetiyle kesb-i ihtisâs eylemiş ve 
bir müsâbaka imtihânında muvaffak olmuş etıbbâ mekteblere "müfettiş" 
taʻyîn olunmaktadır. "Müfettiş tabîb" her sene çocuğu iyice muʻâyene, ah-
vâl-i tabîʻiye ve marziyesine âid bir "hüviyet varakası" tanzîm eyledikden 
başka vazîfesi dâiresinde olan mektebleri her hafta ziyâret ile emrâz-ı sâri-
yeden tahaffuz ve tevakkîyi teʼmîn eder. Lâkin dâire-i teftîş ve nezâretinde 
en aşağı 2.000 çocuk olduğu cihetle teftîşât vakit vakit ve gayr-ı kâfi bir 
sûretde icrâ olunmaktadır. Hâlbuki "mektebler ziyâretçisi" dâimî sûretde 
vazîfedâr

olmak cihetiyle her sabâh muhtelif mekteblerde daha mükemmel teftîşâtda 
ve bu vechile etıbbâya mühim muʻâvenâtdâ bulunur.

Hasta bakıcı her çocuğun tabîb tarafından icrâ olunan senevî muʻâ-
yenesinde, hüviyet varakasının tanzîminde bulunur ve şahsî ve sıhhî 
maʻlûmât-ı lâzımeyi cemʻ ve her üç ayda bir yâhûd her ay çocuğun sıkleti-
ni kaydeder. Mekteb hasta bakıcısının asıl her günkü mesâʻîsinden istifâde 
olunur. Her gün ziyâret ettiği mektebde emr-i nezâfeti tedkîk ve çocukların 
tufeylâta ve sârî cild hastalıklarına mübtelâ olup olmadıklarını teftîş ve 
hasta olanları derʻakab tefrîd ve tecrîd eder. 

Asıl en mühim vazîfesi derʻakab tabîbin tedâbîr-i tahaffuziyede bu-
lunması için sârî hastalıkları keşfeylemekdir. Mekteb ziyâretçisi boğaz ağ-
rılarının, döküntülü hummâların ilk alâmetlerini, mîzân-ı harâret tatbîkini 
ve boğaz muʻâyenesini iyi bilmelidir. Birdenbire başı ağıran [ağrıyan], 
kayʼ eden, cildi üzerinde döküntü görülen bir çocuk kendisine ihbâr edi-
lir veyâhûd müşâhede olunursa derʻakab diğerlerinden ayrılarak hânesine 
götürülür ve vâlidesiyle görüşülerek hemen bir tabîb çağrılır ve bu sûretle 
hastalık teşhîs olunur. Eğer vâlidesi çocuğunu evinde bakmağa muktedir 
değil ise hasta bakıcı küçük hastayı hastahâneye götürerek orada muʻâ-
yene ettirir veyâhûd yatırır. Hasta bakıcı ferdâsı günü hastalığın cins ve 
tabîʻatını anlamak üzere âile yâhûd hastahâne tabîbini görür. Bu sûretle 
alacağı maʻlûmâtdan mektebler müfettişini haberdâr eder. Müfettiş küçük 
hastanın kardeşlerini ve kendisine temâs eden zevâtı tecrîd etmek, aşı ve 
dezenfeksiyon yapmak gibi tedâbîr-i lâzıme-i tahaffuziye için müdür ile 
görüşerek mukarrerât-ı mukteziyede bulunur. Hasta bakıcı hastalığın nihâ-
yetinde çocuğun evine giderek nekâhetine ve emr-i tahaffuzu teʼmîn için 
dezenfeksiyon yapılıp yapılmadığına dâir maʻlûmât-ı sahîha ahz eyler.

Mekteb hasta bakıcısı evlerde hastaya bakmaz, yalnız mektebe 
devâmlarına müsâʻade edilen çocuklarda îcâb eden küçük tımârları yapar. 
Asıl vazîfesi emr-i tahaffuzu ve hıfz-ı sıhhati teʼmîndir. Lâkin hıfzıssıh-
hat-i ictimâʻiye dispanserleri ve ziyâretçileri ve bâ-husûs mektebe mensûb 
hasta çocuklara bakan hasta bakıcılar ile münâsebetde bulunur.

***

Maʻrûzâtımızdan ve beyân eylediğimiz misâllerden bugün memâ-
lik-i mütemeddinede "ziyâretçiler"in, "sağlıkçılar"ın ne kadar mühim 
vazîfe îfâ eyledikleri anlaşılır. Kendilerinden yalnız vefeyât-ı etfâle, em-
râz-ı müntineye, vereme karşı mücâdelede azîm fâideler teʼmîn olunmayıp 
ırkın himâyesinde, esbâb-ı tahrîbiyesinin izâlesinde, hattâ terbiyesinde pek 
ziyâde istifâde edilmektedir.

Birinci çocuğunu en iyi şerâit dâhilinde büyütmesini öğrenen vâlide 
diğerlerini yolunda büyütmeğe muvaffak ve diğer cihetden etrâfındakilere 
bu husûsda nâfiz bir mürebbiye olur.

Aynı zamânda ziyâretçi nesâyih-i münevveresi ve muʻâvenât-ı mü-
kerreresi ile ale'l-ekser âilenin fevkalâde muhabbetini ve dostluğunu ka-
zandığından maʻnen pek büyük nüfûz ve salâhiyet kesb eder ve bu sûretle 
dâʼ-i küûle karşı mühim ve müessir bir âmil olmağa, ırkın sıhhat-i bede-
niye ve ahlâkiyesine ve bu vechile cemʻiyet-i beşeriyenin saʻâdetine ve 
salâh-ı ictimâʻîye pek büyük hizmet eyler.

5
HASTA BAKICILIĞIN EHEMMİYET-İ İCTİMÂʻİYESİ

Tevellüdât ve Vefeyât Mesʼele‑i Hayâtiye ve İctimâʻiyesinde Tahaffuzun 
Ehemmiyeti ‑ Umûr‑ı Tahaffuzda Kadınların Îfâ Edebilecekleri Hizmet ‑ Hasta 
Bakıcılık Teşkîlâtının Memleketimizdeki Ehemmiyeti ‑ Salîb‑i Ahmer Cemʻiyetleri 
ve Hasta Bakıcılık ‑Memleketimizde Hasta Bakıcılık Teşkîlâtına Dâir Teklîflerim

Trablus, Balkan muhârebelerinden ve en sonra şu meş’um Harb-i 
Umûmî'den vahîm bir sûretde yaralı ve perîşân bir hâlde çıkan memleketi-
mizin bâkî kalan kısmında silkinerek irkilmesi ve yeniden kesb-i hayât ve 
kuvvet ile mücâdele-i iktisâda atılabilmesi evlâd-ı vatanın teʼmîn-i tekes-
sürü, telâfî-i mâfata muvaffakiyeti ile kâbil olacağı ve tenâkus-ı nüfûsda 
kesret-i tevellüdâtdan ziyâde noksân-ı vefeyât bir "esâs-ı sıhhî-i ictimâʻî" 
addedildiği cihetle şahsî ve ictimâʻî hıfz-ı sıhhate ziyâde ehemmiyet veril-
mek lâzımdır.

Sıhhat-i umûmiye, sıhhat-ı ferdiyeye tâbiʻ olduğundan efrâd ve eş-
hâsın teʼmîn-i sıhhatleri bugün her memleketde bir mesʼele-i ictimâʻiye 
hükmünü almışdır. Şahsî bir hıfz-ı sıhhatin teʼmîni efrâdın teʻâlî-i irfânına 
ve inkılâb-ı ictimâʻîsine âid bir keyfiyet olduğundan koca bir memleket 
ahâlîsinin bugün büsbütün zâhir ve akvâm u ümem arasında daha bâriz 
mücâdele-i hayâtda defʻaten teʼmîn-i tekâmülü bir emr-i muhâl addedildi-
ği cihetle şahsî teʻâlî-i irfâna devâm ile berâber ictimâʻî bir sûretde hey’e-
ten ve serîʻan bir "inkılâb-ı medenî" mecbûrîdir.

Evet, her şeyden evvel nazar-ı dikkate alınacak mesʼele-i hayâti-
ye tevâlî eden harb ve hicret ve sefâlet sâikasıyla zâyiʻ olan nüfûsumuzu 
sürʻat-i mümkine ile telâfî ederek mevcûdu mübârek toprağımızda iskân 
ve her türlü mücâdele-i iktisâdiyeye ihzârdır. Mübâreze-i hayâtda muvaf-
fakiyeti teʼmîn edecek vâsıta da en evvel tâmmü's-sıhha bir vücûd, kavî bir 
bünyedir. İşte bu gâye-i ulviyeye erişebilmek ancak bir "terbiye-i sıhhiye"-
nin neşr u taʻmîmi ile mümkündür.



Doktor Besim Ömer

109



Hasta Bakıcılığa Dâir

110

(54)

Sıhhî bir terbiyenin esâslarını vazʻ edecekler de ibtidâî ve ahlâkî 
terbiyede olduğu gibi kadınlar, vâlidelerdir. Binâenaleyh kadınlar arasın-
da neşr-i maʻârif kadar ve ondan evvel hıfz-ı sıhhat kavâʻid-i esâsiyesini 
ve'l-hâsıl medenî ve sıhhî bir sûretde yaşamak yollarını taʻmîm eylemek 
lâzımdır. Kadınlarımızın her sûretle teʻâlisi memleketimizin teʻâlîsi de-
mekdir. Kadınları takviye eder isek iştirâk-ı hayâta tamâmen iktisâb-ı salâ-
hiyetlerinde sermâye-i millîmiz yükselecek ve onlardan iktitâf edeceğimiz 
semerât-ı fuâdımız milletimize lâyık bir sûretde kavî vezinde ve mübâre-
ze-i hayâta âmâde yetiştirilmiş olacakdır.

***

Görülüyor ki bugün memâlik-i sâirede irfânın bunca terakkî ve 
taʻmîmine rağmen sıhhat-i ferdiye ve ictimâʻiyeyi teʼmîn maksadıyla teş-
kîlât-ı sıhhiye ve müessesât-ı hayriye meydâna getirilmişdir. Artık her yer-
de kuvvetin halkda, iktidârın cemâʻâtda temerküzü nazar-ı dikkate alına-
rak kuvvetin tenmiyesi, halk ve cemâʻatin sıyâneti ile teʼmîn-i istikmâli 
herkes için bir vazîfe-i vataniye addediliyor.

Binâenaleyh her türlü teşkîlât ve teʼsîsata ve teʻâvün ü tesânüd husû-
sunda azîm terakkiyâta nâil olan mahallerde yeniden bu bâbda görülen 
icrââta tevfîkan yapılacak teşebbüsât memleketimiz için mühim ve hayâtî 
bir mesʼele hükmündedir. Hasta bakıcılıkda mevcûd terakkiyâta rağmen 
son zamânlarda yapılan ıslâhât ve kabûl edilen ihtisâsâtdan mülhem olarak 
bizde de hasta bakıcılık teşkîlâtına ve hattâ ihtisâsına sürʻat-i mümkine ile 
başlanmasını tekrâr beyânda bir mecbûriyet-i vicdâniye hissediyorum.

Salîb-i Ahmer târîhi ve cemʻiyât-ı milliyenin hemen yarım asırdan 
beri terakkiyâtı, her beş senede bir ictimâʻ eden Beynelmilel Salîb-i Ah-
mer konferansları mukarrerâtı ve husûsuyla 1907 sene[si] Londra'da ve 
1911'de Washington'da inʻikâd eden konferansların hasta bakıcılık tedrîsât 
ve mümâresâtına dâir müzâkerâtı meydânda iken memleketimizde artık 
ehemmiyeti her sûretle anlaşılması lâzım gelen hasta bakıcılık

teşkîlâtıyla Hilâl-i Ahmer Cemʻiyeti'nin iştigâli lüzûmunda "hasta bakıcı 
şehâdetnâmesi" iʻtâsına salâhiyetinde tereddüd edilmesi cidden hayret ve 
her türlü teessüfe şâyândır. Bugün hiçbir Salîb-i Ahmer Cemʻiyeti yokdur 
ki bir "mekteb / hastahânesi" olmasın, "derecât-ı muhtelife"de hasta bakı-
cılık şehâdetnâmesi vermesin. Fransız Salîb-i Ahmer Cemʻiyeti'nin erkân-ı 
esâsiyesinden olan Mecrûhîn-i Askeriyeye Muʻâvenet, Fransa Kadınları 
Heyʼet-i İttihâdiyesi, Fransız Hanımlar Cemʻiyeti heyʼetlerinin ayrı ayrı 
"mekteb / hastahâneleri" olduğu gibi her biri ayrı muhtelif derecâtda hasta 
bakıcı şehâdetnâmesi vermektedir. Almanya'da Salîb-i Ahmer ve Alman 
Vatan-perver Kadınları Cemʻiyeti'nin ve Avusturya ve Macaristan Salîb-i 
Ahmer Cemʻiyetlerinin hasta bakıcılık teşkîlâtı şâyan-ı zikr u beyândır.

Harb esnâsında muhârib hükûmetlere mensûb Salîb-i Ahmer Cemʻi-
yetleri mevcûd hasta bakıcıların adedini tezyîd için üç, dört, altı ay devâm 
etmek üzere hasta bakıcılık tedrîsâtında bulunmuş ve imtihanda isbât-ı eh-
liyet edenlere "kâbiliyet şehâdetnâmesi", "hasta bakıcı muʻâvinesi" vesâir 
nâmıyla şehâdetnâmeler iʻtâ eylemişdir.

***

Binâenaleyh fikrim, teklîfim:

Hilâl-i Ahmer Cemʻiyeti'nin hasta bakıcılık teşkîlâtına ziyâde ehem-
miyet vererek artık hiç vakit geçirmeksizin teşebbüsâtdan ziyâde fiʻliyâta 
geçmesidir. Burada, on sene evvel Hilâl-i Ahmer'e dâir yazdığım risâlede-
ki* teklîflerimi tekrâr eylerim:

"Hilâl-i Ahmer'in en ziyâde ehemmiyet vereceği husûsâtdan biri de 
heyʼet-i sıhhiye-i imdâdiye ve muʻâvine yetiştirilmesidir. İnde'l-iktizâ tes-
kerecilik vazîfesini ve ilk imdâdı îfâ etmek üzere heyʼetler tertîb ve teşkîl 
edilmelidir. Kendilerine hasta bakıcılığı bir meslek

* Washington'da İnʻikâd Eden Beynelmilel Salîb‑i Ahmer Konferansı'na Meʼmûriyetim 
ve Hilâl‑i Ahmer Cemʻiyeti'ne Teklîflerim, Doktor Besim Ömer.

ittihâz edeceklerin tedrîsât ve mümâresâtı, gönüllü olarak yalnız harb ve 
mesâib zamânında böyle bir vazîfe-i insâniyede bulunacakların tahsîli ile 
bittabʻ bir değildir. Bu sebebden bu yolda tahsîlleri nisbeten mahdûd olan-
lara imdâdcı yâhûd hasta bakıcı muʻâvinesi nâmını vermek münâsibdir.

Memleketimizde hasta bakıcı yetiştirmeğe gayret etmeliyiz. Bunun 
en muvâfıkı Hilâl-i Ahmer Cemʻiyeti nâmına küçük bir hastahâne teʼsîs et-
mekdir. Böyle bir arzunun husûlüne kadar Hilâl-i Ahmer Cemʻiyeti meselâ 
Gurebâ-yı Müslimîn Hastahânesi'nde bir pavyon yaptırarak yâhûd getir-
terek her nevʻ levâzım-ı tedrîsiyeyi tedârük ve bir-iki muʻallim taʻyîni ile 
bilâ-ifâte-i vakt hemen tedrîsâta başlamalıdır. Haseki Nisâ Hastahânesi'n-
de veya diğer bir mahalde dershâne açmak da şimdilik maksada kâfidir. 
Hilâl-i Ahmer'e mensûb ve inde'l-hâce memleket dâhilindeki hastahâne-
lerde müstahdem olup harb dolayısıyla sevk edilecek hasta bakıcıların yer-
lerine kâim olmak ve sulh hengâmında muktedir hasta bakıcılar yanında 
amelî tahsîlde bulunmak üzere hasta bakıcı muʻâvinelerinin de bazı ma-
hallerde dershâneler açarak yetiştirilmesi kâbildir.

"Heyʼet-i sıhhiyeden en mühimi ve beyne'l-ahâlî bir tarafdan 
maʻlûmât-ı fenniyenin neşr u taʻmîmi diğer cihetden hissiyât-ı vatan-per-
verânenin telkîni ve aynı zamânda taʻlîm ve idman ile terbiye-i bedeniye-
nin teʼsîsi dolayısıyla en müfidi heyʼet-i imdâdiye teşkîlidir. Bu heyʼetle-
rin sühûletle teşkîli kâbildir, iʻtikâdındayım. Heyʼet-i fenniyenin karârına 
tevfîkan beş-altı haftadan ibâret olmak üzere tahsîs olunacak mahallerde 
şimdilik bazı nehârî büyük mekteblerde vesâir münâsib yerlerde geceleri 
tedrîsâtda bulunmak ve Cuma günleri teskerelerle vesâir sûretlerle büyük 
câmiʻ avlularında ve meydânlarda taʻlîmler icrâ ettirmek kifâyet eder.

***

Memleketimizde hasta bakıcılık teşkîlâtında şimdilik dört sınıf ka-
bûl edilebilir:

1) Dört ay inʻikâsât-ı ziyâiye ve âlât ve edevât ve eşkâl irâesiyle "ilk 
imdâd ve muʻâvenete ve hıfz-ı sıhhat esâslarına" dâir maʻlûmât-ı lâzıme 
iʻtâ olunacak ve talebeye mümkün mertebe hastahâne ve muʻâyenehâneler 
ziyâret ettirilecek ve ara sıra manevra yaptırılacakdır. Tedrîsât hitâmında 
talebe imtihân edilecek ve kendilerine "ilk imdâd ve muʻâvenet / samariten 
şehâdetnâmesi" verilecekdir.

2) Altı ay nazarî bir tedrîsi müteʻâkib talebe baʻde'l-imtihân bir has-
tahâneye sevk ile üçer ay hâricî ve dâhili emrâza müteʻallik tatbîkât ve 
mümâresâta mecbûr edildikden sonra tekrâr bir amelî imtihâna tâbiʻ tu-
tulacak ve isbât-ı liyâkat edenlere "ehliyet şehâdetnâmesi" yâhûd "hasta 
bakıcı muʻâvinesi" şehâdetnâmesi verilecekdir.

3) Bir sene nazarî ders gördükden ve imtihânda isbât-ı ehliyet eyle-
dikden sonra altı ay içinde hastahânelerde muhtelif şuʻbelerde tatbîkât ve 
mümâresâtda bulunan ve imtihânda muvaffak olan talebeye "hasta bakıcı 
şehâdetnâmesi" verilir.

Bu üçüncü sınıfa hasta bakıcılardan ayrı ayrı şuʻbelere devâm ile 
kesb-i ihtisâs edenlere ayrıca bir de "tasdîknâme" verilir. Ameliyâthânede 
çalışmağı, çocuklara bakmağı, masaj yapmağı, usûl-i idâre ve difteriyi, lo-
husa ve veremlere takayyüdâtda bulunmağı öğrenenler kesb-i ihtisas etmiş 
sayılırlar.

Hilâl-i Ahmer Cemʻiyeti mevcûd mülkî ve askerî hastahânelerine 
merbût olmak üzere az masraf ile mükemmel bir hasta bakıcılık teşkîlâtına 
muvaffak olabilir. Hattâ bu teşkîlâtı İstanbul'a hasretmeyip Hilâl-i Ahmer 
Cemʻiyeti merâkiz ve şuʻabâtı himmetiyle askerî ve mülkî hastahâne, hattâ 
muʻâyenehâne, "mekteb / dispanser" olan yerlere teşmîl ve tevsîʻ etmelidir.

4) İleride "hasta bakıcılığı" tahsîl eyledikden sonra "hıfz-ı sıhhat"in 
amelî esâslarını ve bilhâssa emrâz-ı sâriye ve müstevliyeden suver-i tahaf-
fuza dâir maʻlûmât-ı lâzımeyi iktisâb edenlere ayrıca sağlıkçı / ziyâretçi 
tasdîknâmesi, ihtisâsnâmesi verilebilir.

İşte bu teşkîlât sâyesinde memleketimizde hasta bakıcılık mesleği 
hizmetçilikden kurtarılarak yükselttirilecek ve kız ve kadınlarımıza hilkat 
ve fıtratlarına muvâfık bir sâha-i faʻâliyet açılacakdır. Yine bu sâyede has-
talarımıza daha emîn ve fâideli bir sûretde bakılacakdır. Hastanın iktisâb 
bürûʼ ve âfiyetinde takayyüdün tedâvî kadar ehemmiyeti vardır.

Bugün yalnız hastaya bakmak için değil, yukarıda beyân eylediği-
miz umûr-ı sıhhiye ve ictimâʻiyede istihdâm olunmak üzere "mütehassıs 
bakıcı"lar yetiştirdiğimiz hâlde -ki hakîkî bir arzu ve azim ile gâyet az bir 
masraf ile istihsâl-i muvaffakiyet her zamân kâbildir- memleketimize, sıh-
hat-i umûmiyemize, terbiye-i ictimâʻiyemize, Türk kadınlığına pek büyük 
hizmet etmiş olacağız.

İşte Hilâl-i Ahmer Cemʻiyeti'nin en mühim ve esâslı vazîfesi, en bü-
yük hizmeti budur!

ZEYL

Hilâl‑i Ahmer Cemʻiyeti Dâire‑i Merkeziyesi'nde Bir Resm‑i Bihîn
Fî 30 Haziran 1330 [13 Temmuz 1914]

Fî 1329 senesi Şubat'ının birinden fî 1330 senesi Haziran nihâyetine [14 
Şubat 1914 - 13 Temmuz 1914] kadar Osmanlı Hilâl-i Ahmer Cemʻiyeti Dâire-i 
Merkeziyesi'nde ilk defa muhadderât-ı İslâmiye'ye tedrîs kılınan "hasta bakıcılık" 
derslerinden imtihân veren hanımefendilere şehâdetnâme iʻtâsı merâsimi târîh-i 
Osmanî'de kayda şâyân bir vakʻa-i mühimme ve medeniye sûretine geçmişdir.

Bu resm-i bihînde devletlü ismetlü başkadın efendi hazretleri, selâtîn-i 
kirâm hazerâtı ve muhadderât-ı muhtereme-i İslâmiye hâzır bulunmuşlardır.

Devletlü ismetlü başkadın efendi hazretleri:

"Bu hayırlı merâsimde bulunduğum ve cemʻiyetimizin birinci defa olarak 
yetiştirdiği kadın hasta bakıcıların şehâdetnâmelerini kendi elimle iʻtâya muvaf-
fak olduğum için pek mesrûr ve müftehirim. Cemʻiyetimizin erkân ve aʻzâsı-
na gayret ve himmetlerinden dolayı teşekkürler ederim. Vatanımızda bu yolda 
hizmetde devâm eylemelerini temennî ve şehâdetnâme almağa muvaffak olan 
hanımları da tebrîk eylerim" cümel-i taltîfiyesini îrâd buyurmuşlardır.

Muharrir-i âciz bu iltifât ve teveccühe ber-vech-i âtî mukâbelede bulun-
muşdur:

"İsmet-penâh efendimiz hazretleri, Selâtîn-i izâm hazerâtı, Hanımefendiler!

Hilâl-i Ahmer Cemʻiyeti Hanımlar Heyʼet-i reîse-i âliyesi devletlü ismetlü 
başkadın efendi hazretlerinin ve selâtîn-i izâm hazerâtının bugün Hilâl-i Ahmer 
Cemʻiyeti Merkez-i İdâresi'ni lütfen teşrîf ile hasta ve yaralılara bakmak yolunu 
öğrenen hanımlara şehâdetnâme iʻtâsı merâsiminde bulunmaları yalnız Hilâl-i Ah-
mer târîhine değil, belki târîh-i Osmanî'ye kaydolunacak ilk mühim bir vakʻadır.

Bendenizce bugün Osmanlı ve Hilâl-i Ahmer târîhinde dâimâ yaşayacakdır.

Maʻlûm-ı âlînizdir ki tabâbetde muvaffakiyet fennen ve usûlen tedâvî ve 
icrâ-yı ameliyât kadar hastalara takayyüdât ile teʼmîn olunur. Avrupa ve Ameri-
ka'da "şefkat hemşîreleri" olmak cihetiyle hasta ve mecrûha bakmak ile mükellef 
hasta bakıcılara dâimâ bir hiss-i hürmet beslenir. Bizde böyle şefkat hemşîreleri 
olmadığından el-ân hasta bakıcılara hizmetçi muʻâmelesi edilmektedir ki bu hâle 
sebeb bugüne kadar hasta bakıcılığın hemen hiç tahsîl görmemiş 

eşhâsa inhisâr eylemesi, hasta bakıcılığın tahsîl ile değil "gelişigüzel", daha 
doğrusu "öğrenilmemek" ile elde edilmesidir. Hattâ hasta bakıcılarda fikren, rû-
hen, ahlâken iktidâr ve meziyet aranmadıkdan başka bedenen de evsâf-ı lâzıme 
gözetilmemekte, ilel ü eskâma mübtelâ olanlara da bu nâzik vazîfe tahmîl edil-
mektedir. Son muhârebede mücâhidlerimiz[e] kimler tarafından bakıldığını ve 
yaralıların nasıl tımâr edildiğini ve bu hâlden ne gibi fenâ netîceler meydâna 
geldiğini hepimiz hâtırlarız. Hilâl-i Ahmer Cemʻiyetlerince gâye-i emel yarınki 
mecrûha ve hastaya lâyıkı ile bakmakdır, zuhûr edecek bir muhârebede fennî 
sûretde muʻâvenet-i insâniyedir. Bir hastahâneye lâzım olan eşyâ ve edevât, has-
taların infâkı için îcâb eden erzâk ve me’kûlât nisbeten kolay tedârük olunabilir. 
Bu para mesʼelesidir. Asıl güç olan mecrûhîn ve merzâya iyi bakabilmek üzere 
muʻallem hasta bakıcı bulabilmekdir. Çünkü hasta bakıcılıkda maʻlûmât ile tec-
rübe ve mümârese ve bilhâssa terbiye-i meslekiye lâzımdır. Bu bâbda en büyük 
terbiye de fedâkârlıkdır, inkıyâd ve itâʻatdir.

Balkanlar Harbi'nde mükemmel hasta bakıcılık teşkîlâtımız olsaydı vata-
nın müdâfaʻası için hasta düşenleri, yaralılarımızı elbette daha iyi tedâvî edecek 
ve belki pek çoğunun daha kolaylıkla kesb-i ifâkat eylemesine muvaffak ola-
cak idik. Bugün memâlik-i mütemeddinede bir meslek-i mahsûs olmak üzere 
hasta bakıcılık fennî bir tarzda ve bir usûl-i amelîye tevfîkan senelerce kemâl-i 
ehemmiyetle tedrîs olunduğu gibi harb ve musîbet ve ânî felâket zamânlarında 
hissiyât-ı vatan-perverâne teʼsîriyle hidemât-ı sıhhiyede bulunmak üzere ilk im-
dâd ve muʻâvenet dersleri de taʻmîm edilmektedir. İşte bu sebebden dolayıdır ki 
Hilâl-i Ahmer Cemʻiyeti mükemmel muʻallem hasta bakıcılar yetiştirmek üzere 
bir "hastahâne / mekteb" teʼsîsiyle iştigâl eylediği gibi evvel emirde hasta bakı-
cılığın ne derece şâyân-ı ihtirâm bir meslek olduğunu herkese anlatmak ve bu 
sûretle bu mesleği refʻ u iʻlâ eylemek ve aynı zamânda bazı kazâ ve hâdiselerde 
ilk imdâd ve muʻâvenetin, her zamân ittihâz olunacak tedâbîr-i sıhhiyenin ahâlî 
arasında taʻmîmine hizmet etmek üzere merkezde tedrîsâtda bulunmağa karâr 
vermişdi. Bu bâbda ilk daʻvetimize icâbet ile bugün bi'l-imtihân şehâdetnâme 
ahzına kesb-i istihkâk eden ve her biri memleketimizin şâyân-ı ihtirâm âilelerine 
mensûb bulunan hanımefendileri Hilâl-i Ahmer nâmına tebrîk eder ve muvaffa-
kiyetlerinden dolayı kendilerini "Türk Kadınlığı" nâmına da sürekli alkışlarım.

Hanımefendiler! Sizler yalnız tebrîkâta değil, îcâbında vatana hizmet ve 
askere muʻâvenet edeceğiniz cihetle de ihtirâmâta bi-hakkın lâyıksınız.

Hanımefendilerin bu yolda ibrâz-ı iktidâr ile birinci defa olarak 

şehâdetnâme ahz etmeleri ne derece şâyân-ı tezkâr bir vakʻa ise şehâdetnâmele-
rin bizzât devletlü ismetlü başkadın efendi hazretleri tarafından iʻtâsıyla teşvîk u 
tergîbleri Osmanlı kadınlığı nâmına o derece mühim bir râsime-i tebcîldir. Çünkü 
yalnız etıbbâca değil, bütün mütefekkirîn nezdinde de maʻlûmdur ki "akl‑ı selîm 
bir vücûd‑ı sâlimdedir." Tedâbîr-i sıhhiyenin beyne'n-nisâ taʻlîm ü taʻmîmi ka-
dınlığın yalnız cismen değil rûhen, hissen, fikren teʻâlîsidir. Çünkü Hilâl-i Ah-
merce bir kadın hasta bakıcı, yirmi hasta bakıcı erkeğe muʻâdildir.

Hastahânelerde rıfk ve mülâyemet, şefkat ve merhamet ancak kadınlarda 
görülür. Erkek hasta bakıcı, hiç şübhe yok ki sanʻatı îcâbı sâika-i tabîʻat teʼsîri ile 
hastaya bakar, yardım ederse de kadın hasta bakıcı gibi kalbi insâniyet ve merha-
met, ciddî bir hiss-i muʻâvenet ile meşhûn olarak îfâ-yı vazîfe eyleyemez.

Mecrûhu hoş ve ümîd verici şeylerle tesliye etmek, hastanın yorgun rûhunu 
yükseltmek, tatlı hayâlât ve tasavvurât içinde bîçâreyi uyutmak, kendisine yakın-
da kesb-i âfiyet edeceğini ve dâimâ şecâʻat ve cesâretinin mükâfâtını göreceğini 
söylemek, hulâsa bir hastaya çocuğa bakar gibi muʻâmelede bulunmak lâzımdır. 
Yalnız yarayı sarmak, tımâr etmek elvermez, ümîd ve tesellî tabâbet-i rûhaniyede 
bulunmak da mühim ve lâzımdır. Bu vezâif-i tesliyet-bahşâyı bi-hakkın yapa-
cak kadındır. Çok defa erkek hasta bakıcı mecrûha: "Ne yapalım kaderin böyle 
imiş! Kederlenmen iyi değil, böyle hiç iyi olamayacaksın" der. Hâlbuki kadın 
hasta bakıcı bu bîçâreye yaklaşarak bir tarafdan alnının terini siler, diğer cihetden 
âdetâ beşikdeki çocuğa ninni gibi tesir eden sözler söyler ve yakında memleke-
tine gideceğini ve yurdundaki akrabâsının cümlesini sıhhatde bulacağını anlatır. 
Hastalar işte bu sebebden dolayı kadın hasta bakıcılardan memnûn ve hâlbuki er-
keklerden müştekîdirler. Çünkü hastaların vücûdlarıyla berâber rûhları da tedâvî-
ye muhtâcdır. Felâket-i ahîremizde hastahânelerde tedâvî edilenlerin, hasta ve 
yaralıların kadın hasta bakıcılarına, Rusya'dan gelen Müslümân hemşîrelerimize, 
memâlik-i muhtelifeden vürûd eden Salîb-i Ahmer şefkat hemşîrelerine hissiyât-ı 
minnetdârânelerini bildirdiklerini ve bunlardan birçoğunun senede birkaç defalar 
hidemât-ı insâniyet-perverânede bulunan sefîrelere bilhâssa Avusturya sefîresi 
hazretlerine hâlâ arîza-i teşekküriye takdîm eylediklerini söylemek kâfidir.

Hulâsa bu mesʼeleyi uzatmamak üzere arz eylemek isterim ki zâten bir 
hiss-i şefkat ve merhamete mübtenî olan Hilâl-i Ahmer Cemʻiyeti'nde en büyük 
hizmetler kadınlardan beklenir. Hiç şübhe yok ki daha ecdâdımızın 

mağaralarda, kovuklarda yaşadığı zamânlarda bile ilk imdâd-ı muʻâvenetde bu-
lunanlar kadınlar idiler. Çünkü elem ve keder olan yerde teskîne muhtâc bir ve-
caʻ, silinmek isteyen bir gözyaşı bulunan mahalde kadın dâimâ hâzırdır. Kadın 
olmayan hasta inler. Onun haslet-i mahsûsası ve kendisine bir mevhibe-i ilâhiye 
olan mümeyyizesi hasta bakıcılık rikkat ve şefkatidir. Kadın tabîʻaten vâlide ol-
duğundan dâimâ zaʻîfi himâye, muztaribi teskîn eder. Vâlide hissidir ki kadını 
daha halîm, daha sabûr, daha rakîk kılmışdır.

Hanımefendiler! Sizlerin merhamet ve şefkat husûsunda gösterdiğiniz 
muʻâvenet ve hidemât-ı insâniyet-perverânenin, elem ve kederinizin, döktüğü-
nüz gözyaşlarının en cüzʼî bir nisbetde biz erkekler ibrâz-ı şecâʻat ve gayret etse 
idik, kanlarımızı îsâr eylese idik, bilmem son felâketlerimiz bu dereceyi bulabilir 
mi idi?

İşte hanımefendiler, bugün başkadın efendi hazretleriyle selâtîn-i izâm 
hazerâtının vesâir hanımefendilerin Hilâl-i Ahmer Merkezi'ni teşrîfleri bir taraf-
dan hasta bakıcılık mesleğini refʻ u iʻlâ, diğer cihetden "vatana hizmet ve as-
kere muʻâvenet" ile mükellef Hilâl-i Ahmer Cemʻiyeti'ne intisâb ile hidemât-ı 
vatan-perverâneye teşvîkdir.

Taht-ı himâye-i mülûkânelerinde bulunan cemʻiyetimiz teşkîlât-ı mühim-
mesine müteʻallik böyle bir resm-i bihîni devletlü ismetlü başkadın efendi hazret-
lerinin teşrîflerine ve Hanımlar Heyʼeti'ni teşvîkât ve tergîbât ile ihyâya müsâʻa-
de buyurmalarından dolayı evvelâ hâmî-i müfahhamımız, pâdişâhımız efendimiz 
hazretlerinin hâk-i pây-ı Hilâfet-penâhîlerine arz-ı minnetdârî eyler, sâniyen mah-
zâ cemʻiyetimizin hidemât-ı asliyesine âid kadın hasta bakıcılık mesleğinin refʻ u 
iʻlâsı maksadıyla bizzât yeden be-yed şehâdetnâme iʻtâsını kabûl buyurdukların-
dan dolayı başkadınefendi hazretlerine ve riyâset-i aliyye-i ismet-penâhîlerinde 
böyle bir resm-i âlîyi teşrîfleri husûsunda Hilâl-i Ahmer Cemʻiyeti'nin daʻvet ve 
istirhâmını lütfen kabûl ve bu sûretle cemʻiyetimizi ve şehâdetnâme ahz eden 
hanımları ihyâ buyuran selâtîn-i izâm hazerâtına ve cemʻiyetimizin öz kardeşi 
olan Mısır Hilâl-i Ahmeri'nin müessise-i müfahhaması olup felâket zamânlarında 
bize her sûretle hissiyât-ı şefkat-perverânelerini ibrâz u ibzâl eden vâlide-i hidîvî 
devletlü ismetlü hanımefendi hazretlerine takdîm-i teşekkürât ve tahmîdât eyler 
ve bu vesîle-i hayriye ile de deʻâvî-i efzûnî-i ömr ü âfiyet-i hümâyûnlarını tezkâr 
ederiz."

